Монгол Улсын Их Хурлын 2011 оны намрын ээлжит чуулганы Нийгмийн бодлого, боловсрол, соёл, шинжлэх ухааны байнгын хорооны 12 дугаар сарын 14-ний өдөр /Лхагва гариг/-ийн хуралдаан 15 цаг 40 минутад Төрийн ордны “А” танхимд эхлэв.


Байнгын хорооны дарга, УИХ-ын гишүүн Д.Очирбат ирц, хэлэлцэх асуудлын дарааллыг танилцуулж, хуралдааныг даргалав.


Хуралдаанд ирвэл зохих 18 гишүүнээс 12 гишүүн ирж, 66.6 хувийн ирцтэй байв. Үүнд:
Чөлөөтэй: З.Алтай, Х.Бадамсүрэн, Ц.Баярсайхан, Л.Гүндалай, Ц.Даваасүрэн, Ч.Улаан
Хэлэлцэх асуудалтай холбогдуулан Улсын Их Хурлын гишүүн С.Эрдэнэ, Д.Оюунхорол нар санал хэлэв.
Нэг.Нийгмийн халамжийн тухай хуулийн /шинэчилсэн найруулга/ төсөл /анхны хэлэлцүүлэг/;
Хэлэлцэж буй асуудалтай холбогдуулан Нийгмийн хамгаалал хөдөлмөрийн дэд сайд Д.Нямхүү, тус яамны Стратеги төлөвлөлтийн газрын орлогч дарга Б.Нямдаваа, мэргэжилтэн Ю.Отгонбилэг, Хөдөлмөр халамж үйлчилгээний газрын халамжийн хэлтсийн дарга Д.Чойжилсүрэн, Улсын Их Хурлын Тамгын газрын Эрх зүй, хууль тогтоомжийн хэлтсийн зөвлөх Э.Түвшинжаргал, Нийгмийн бодлого, боловсрол, соёл, шинжлэх ухааны байнгын хорооны зөвлөх Л.Лхагвасүрэн, референт Р.Болормаа нар байлцав.

Хуулийн төслийг анхны хэлэлцүүлэгт бэлтгэсэн талаархи танилцуулгыг Улсын Их Хурлын гишүүн, ажлын хэсгийн ахлагч Д.Дондог танилцуулав. 


Төсөл санаачлагчийн илтгэлтэй холбогдуулан Улсын Их Хурлын гишүүдээс асуулт гараагүй болно.

Улсын Их Хурлын гишүүн С.Эрдэнэ санал хэлэв.

Ажлын хэсгээс оруулж ирсэн дараахь зарчмын зөрүүтэй саналын томъёоллоор санал хураалт явуулав:

Д.Очирбат:-1.Төслийн 3.1.1 дэх заалтын “үзүүлэхийг” гэснийг “үзүүлэх үйл ажиллагааг” гэж өөрчлөх саналыг дэмжиж байгаа гишүүд гараа өргөнө үү. 

Зөвшөөрсөн

9

Татгалзсан

1

Бүгд


10

Гишүүдийн олонхийн саналаар дэмжигдлээ.

2.Төслийн 3.1.2 дахь заалтыг дараах байдлаар өөрчлөн найруулах:
“3.1.2.“нийгмийн халамжийн дэмжлэг, туслалцаа зайлшгүй шаардлагатай өрхийн гишүүн, иргэн” гэж Үндэсний статистикийн хороо, нийгмийн халамжийн асуудал эрхэлсэн төрийн захиргааны төв байгууллага хамтран баталсан аргачлалын дагуу  өрхийн мэдээллийн нэгдсэн санд орсон, амьжиргааны түвшин нь тухайн үеийн ядуурлын шугамаас доогуур өрхөөс сонгогдсон өрхийн гишүүн, иргэнийг;” гэсэн саналыг дэмжиж байгаа гишүүд гараа өргөнө үү. 

Зөвшөөрсөн

8

Татгалзсан

2

Бүгд


10

Гишүүдийн олонхийн саналаар дэмжигдлээ.

3.Төслийн 3.1.6 дахь заалтыг дараах байдлаар өөрчлөн найруулах:
“3.1.6.“байнгын асаргаа шаардлагатай иргэн” гэж бусдын туслалцаагүйгээр өдөр тутмын үйлдлээ бие даан гүйцэтгэх чадваргүй, эсхүл оюуны болон сэтгэцийн хүнд хэлбэрийн эмгэгтэй хүнийг;” гэсэн саналыг дэмжиж байгаа гишүүд гараа өргөнө үү. 

Зөвшөөрсөн

8

Татгалзсан

2

Бүгд


10

Гишүүдийн олонхийн саналаар дэмжигдлээ.

4.Төслийн 3.1.7 дахь заалтыг дараах байдлаар өөрчлөн найруулах:
“3.1.7.“бүтэн өнчин хүүхэд” гэж эцэг, эх нь тогтоогдоогүй, хоёул нас барсан, сураггүй алга болсон, эрх зүйн чадамжгүй, эцэг тодорхойгүйн улмаас эхтэйгээ амьдарч байгаад эх нь нас барсан, гэр бүл салсны улмаас асрамжиндаа авсан эх /эцэг/ нь нас барсан, эсхүл хоёулаа эцэг, эх байх эрхээ шүүхийн шийдвэрээр хязгаарлуулсан, хасуулсан бол тухайн шийдвэр хүчин төгөлдөр байх хугацаанд 18 хүртэлх насны хүүхдийг; гэсэн саналыг дэмжиж байгаа гишүүд гараа өргөнө үү. 

Зөвшөөрсөн

9

Татгалзсан

1

Бүгд


10

Гишүүдийн олонхийн саналаар дэмжигдлээ.

5.Төслийн 3.1.8 дахь заалтыг дараах байдлаар өөрчлөн найруулах:

“3.1.8.“өрх толгойлсон эх /эцэг/” гэж эхнэр, нөхрийн хэн нэг нь нас барсан, эсхүл сураггүй алга болсон нь шүүхээр тогтоогдсон, гэрлэлтээ цуцлуулсан, эцэг, эх байх эрхээ шүүхийн шийдвэрээр хязгаарлуулсан, хасуулсан бол тухайн шийдвэр хүчин төгөлдөр байх хугацаанд, гэрлэж байгаагүй боловч төрүүлсэн болон үрчлэн авсан хүүхэдтэй ганц бие эх /эцэг/-ийг;” гэсэн  саналыг дэмжиж байгаа гишүүд гараа өргөнө үү. 

Зөвшөөрсөн

8

Татгалзсан

2

Бүгд


10

Гишүүдийн олонхийн саналаар дэмжигдлээ.

6.Төслийн 3 дугаар зүйлд дор дурдсан агуулгатай 3.1.10 дахь заалт нэмэх:
“3.1.10.“олон нийтийн оролцоонд түшиглэсэн халамжийн  үйлчилгээ” гэж иргэн,  аж ахуйн нэгж,  төрийн  болон  төрийн  бус байгууллагын оролцоотойгоор өрх, иргэнд дэмжлэг туслалцаа, үйлчилгээ үзүүлэх үйл ажиллагааг.” гэсэн  саналыг дэмжиж байгаа гишүүд гараа өргөнө үү. 

Зөвшөөрсөн

9

Татгалзсан

1

Бүгд


10

Гишүүдийн олонхийн саналаар дэмжигдлээ.

7.Төслийн 8 дугаар зүйлд дор дурдсан агуулгатай 8.2.1 дэх заалт нэмэх:
“8.2.1.амьжиргааг дэмжих мөнгөн тэтгэмж; гэсэн саналыг дэмжиж байгаа гишүүд гараа өргөнө үү. 

Зөвшөөрсөн

10

Татгалзсан

1

Бүгд


11

Гишүүдийн олонхийн саналаар дэмжигдлээ.

8.Төслийн “Амьжиргааг дэмжих зөвлөлийн гишүүн, сум, хорооны нийгмийн ажилтанд олгох урамшил;” гэсэн 8.2.5 дахь заалтыг хасах гэсэн саналыг хууль  санаачлагчид нь татаж авсан учраас санал хураалгах шаардлагагүй гэж үзэв.

9.Төслийн 10 дугаар зүйлд дор дурдсан агуулгатай 10.1.1 дэх заалт нэмэх:

“10.1.1.улирлын тайланг сум, дүүргийн нийгмийн халамж үйлчилгээний байгууллага тухайн улирлын дараа сарын 10-ны дотор, жилийн эцсийн нэгдсэн тайланг дараа оны 1 дүгээр сарын 10-ны дотор тус тус гаргаж аймаг, нийслэлийн нийгмийн халамжийн үйлчилгээний байгууллагад хүргүүлнэ;” гэсэн саналыг дэмжиж байгаа гишүүд гараа өргөнө үү. 

Зөвшөөрсөн

10

Татгалзсан

1

Бүгд


11

Гишүүдийн олонхийн саналаар дэмжигдлээ.

10.Төслийн 10.1.1 дэх заалтын “дүүргийн” гэснийг “нийслэлийн” гэж өөрчлөх гэсэн саналыг дэмжиж байгаа гишүүд гараа өргөнө үү. 

Зөвшөөрсөн

8

Татгалзсан

2

Бүгд


10

Гишүүдийн олонхийн саналаар дэмжигдлээ.

Дээрх санал дээр Улсын Их Хурлын гишүүн С.Эрдэнэ, Д.Дондог, А.Тлейхан нар санал хэлж, ажлын хэсгээс Э.Түвшинжаргал тайлбар хийв. 

11.Төслийн 12 дугаар зүйлд дор дурдсан агуулгатай 12.1.5 дахь заалт нэмэх:
“12.1.5.дөрөв ба түүнээс дээш хүүхэдтэй, өрх толгойлсон 45 насанд хүрсэн эх, 50 насанд хүрсэн эцэг.” гэсэн саналыг дэмжиж байгаа гишүүд гараа өргөнө үү. 

Зөвшөөрсөн

10

Татгалзсан

1

Бүгд


11

Гишүүдийн олонхийн саналаар дэмжигдлээ.

12.Төслийн 12.2 дахь хэсгийг дор дурдсанаар өөрчлөн найруулж, дугаарыг өөрчлөх:
“19.8.Төрөлжсөн асрамжийн үйлчилгээнд хамрагдаж байгаа нийгмийн даатгалын болон халамжийн тэтгэвэр авагч ахмад настан, 18 ба түүнээс дээш насны хөгжлийн бэрхшээлтэй иргэний тогтоогдсон тэтгэврийнх нь 70 хувийг асруулж байгаа иргэнд, 30 хувийг тухайн асрамжийн үйлчилгээ үзүүлж байгаа байгууллагад нийгмийн халамжийн асуудал эрхэлсэн Засгийн газрын гишүүний баталсан журмын дагуу олгоно.” гэсэн саналыг дэмжиж байгаа гишүүд гараа өргөнө үү. 

Зөвшөөрсөн

10

Татгалзсан

1

Бүгд


11

Гишүүдийн олонхийн саналаар дэмжигдлээ.

13.Төслийн 13.2.1 дэх заалтын “бүтэн өнчин хүүхдийг” гэсний дараа “үрчлэн авсан болон” гэж нэмэх гэсэн саналыг дэмжиж байгаа гишүүд гараа өргөнө үү. 

Зөвшөөрсөн

10

Татгалзсан

1

Бүгд


11

Гишүүдийн олонхийн саналаар дэмжигдлээ.

14.Төслийн 13.4.5, 20.1.2, 20.1.3, 21.1.1, 21.1.2, 22.1.2, 22.1.3 дахь заалтыг тус тус хасах. /Хөгжлийн бэрхшээлтэй иргэн болон ахмад настны нийгмийн хамгааллын тухай хуулиндаа хэвээрээ үлдэж байгаа/ гэсэн саналыг дэмжиж байгаа гишүүд гараа өргөнө үү. 

Зөвшөөрсөн

10

Татгалзсан

1

Бүгд


11

Гишүүдийн олонхийн саналаар дэмжигдлээ.

15.Төслийн 13 дугаар зүйлийн 13.1.3 дахь заалт, 13.4 дэх хэсгийн “онцгой тохиолдлын” гэсний дараа “болон амьжиргааг дэмжих мөнгөн” гэж тус тус нэмэх гэсэн саналыг дэмжиж байгаа гишүүд гараа өргөнө үү. 

Зөвшөөрсөн

10

Татгалзсан

1

Бүгд


11

Гишүүдийн олонхийн саналаар дэмжигдлээ.

16.Төслийн 13 дугаар зүйлийн 13.4 дэх хэсэгт дор дурдсан агуулга бүхий 13.4.7, 13.4.8, 13.4.9, 13.4.10 дахь заалт тус тус нэмэх:
 
“13.4.7.байнгын асаргаа шаардлагатай 16 хүртэлх насны хүүхдэд сард нэг удаа;

 
13.4.8.байнгын асаргаа шаардлагатай 16 ба түүнээс дээш насны иргэнд улиралд нэг удаа;

 
13.4.9.гурав ба түүнээс дээш тооны 14 хүртэлх насны хүүхэдтэй өрх толгойлсон эх /эцэг/-д  жилд нэг удаа;

13.4.10.“Эхийн алдар” нэг, “Эхийн алдар” хоёр одонтой эх жилд нэг удаа мөнгөн тусламж давхардуулахгүйгээр авах эрхтэй.” гэсэн саналыг дэмжиж байгаа гишүүд гараа өргөнө үү. 

Зөвшөөрсөн

10

Татгалзсан

1

Бүгд


11

Гишүүдийн олонхийн саналаар дэмжигдлээ.

17.Төслийн 13.5 дахь хэсгийн “Нийгмийн даатгалын тухай хуульд заасан жирэмсэний болон амаржсаны тэтгэмж авах эрх үүсээгүй” гэснийг хасах гэсэн саналыг дэмжиж байгаа гишүүд гараа өргөнө үү. 

Зөвшөөрсөн

10

Татгалзсан

1

Бүгд


11

Гишүүдийн олонхийн саналаар дэмжигдлээ.

18.Төслийн 16.1 дэх хэсгийн “үндэслэн” гэснийг “харгалзан” гэж өөрчлөх гэсэн саналыг дэмжиж байгаа гишүүд гараа өргөнө үү. 

Зөвшөөрсөн

10

Татгалзсан

1

Бүгд


11

Гишүүдийн олонхийн саналаар дэмжигдлээ.

19.Төслийн 18.2 дахь хэсгийн “иргэн” гэсний өмнө “өрхийн гишүүн,” гэж нэмэх гэсэн саналыг дэмжиж байгаа гишүүд гараа өргөнө үү. 

Зөвшөөрсөн

10

Татгалзсан

1

Бүгд


11

Гишүүдийн олонхийн саналаар дэмжигдлээ.

20.Төслийн 18.3, 18.4, 18.5, 19.4, 24.1, 24.3, 24.6, 24.9, 25.1.8, 25.1.10, 26.1, дэх хэсгийн “аймаг” гэсний дараа “нийслэл,” гэж тус тус нэмэх гэсэн саналыг дэмжиж байгаа гишүүд гараа өргөнө үү. 

Зөвшөөрсөн

10

Татгалзсан

1

Бүгд


11

Гишүүдийн олонхийн саналаар дэмжигдлээ.

21.Төслийн 20.1.1 дэх заалтын “хүүхэд” гэсний дараа “сургуулийн өмнөх боловсролын болон” гэж нэмэх гэсэн саналыг дэмжиж байгаа гишүүд гараа өргөнө үү. 

Зөвшөөрсөн

10

Татгалзсан

1

Бүгд


11

Гишүүдийн олонхийн саналаар дэмжигдлээ.

22.Төслийн 22 дугаар зүйлийн 22.1.1 дэх заалтыг дор дурдсанаар өөрчлөн найруулах:
“22.1.1.энэ хуулийн 3.1.2-т заасан өрхийн гишүүн, иргэдийн дотроос нийгмийн халамжийн асуудал эрхэлсэн төрийн захиргааны төв байгууллагын тодорхойлсон хүнсний хангамж зайлшгүй шаардлагатай өрхийн гишүүн, иргэн” гэж өөрчлөх  гэсэн саналыг дэмжиж байгаа гишүүд гараа өргөнө үү. 

Зөвшөөрсөн

10

Татгалзсан

1

Бүгд


11

Гишүүдийн олонхийн саналаар дэмжигдлээ.

23.Төслийн 22 дугаар зүйлийн 22.3 дахь хэсгийн “хөтөлбөрийг” гэснийг “хөтөлбөр, журам, хэмжээг” гэж өөрчлөх гэсэн саналыг дэмжиж байгаа гишүүд гараа өргөнө үү. 

Зөвшөөрсөн

10

Татгалзсан

1

Бүгд


11

Гишүүдийн олонхийн саналаар дэмжигдлээ.

24.Төслийн 22 дугаар зүйлд дор дурдсан агуулгатай 22.4 дэх хэсэг нэмэх:

“22.4.Энэ хуулийн 13.1.2-т заасан тэтгэмж, 20.2.1, 21.1.3, 22.1.1-д заасан үйлчилгээ тус бүрд хамруулах Нийгмийн халамжийн дэмжлэг туслалцаа зайлшгүй шаардлагатай иргэн, өрхийн гишүүнийг тодорхойлох журмыг Засгийн газар батална.” гэсэн саналыг дэмжиж байгаа гишүүд гараа өргөнө үү. 

Гишүүдийн олонхийн саналаар дэмжигдлээ.

25.Төслийн 24.4 дэх хэсгийн “аймаг, дүүргийн нийгмийн халамжийн үйлчилгээний даргатай” гэснийг “сум, хорооны Засаг даргатай” гэж өөрчлөх гэсэн саналыг дэмжиж байгаа гишүүд гараа өргөнө үү. 

Улсын Их Хурлын гишүүн С.Эрдэнэ, Д.Дондог нар санал хэлэв.

Гишүүдийн олонхийн саналаар дэмжигдлээ.

Улсын Их Хурлын гишүүн Д.Дондог цөөнх болов.

26.Төслийн 26 дугаар зүйлд дор дурдсан агуулгатай 26.5 дахь хэсэг нэмэх:
“26.5.Энэ хуулийн 26.2-т заасан нийгмийн асрамж, халамжийн үйлчилгээ үзүүлэх байгууллагатай хамтран ажиллах гэрээ байгуулах журмыг нийгмийн халамжийн асуудал эрхэлсэн төрийн захиргааны байгууллага баталж мөрдүүлнэ.” гэсэн саналыг дэмжиж байгаа гишүүд гараа өргөнө үү. 

Гишүүдийн олонхийн саналаар дэмжигдлээ.

27.Төслийн 27 дугаар зүйлийн 27.1, 27.3, 27.4, 27.5 дах хэсгийг нэгтгэн дараах байдлаар өөрчлөн найруулж, дугаарыг өөрчлөх:
“27.1.Энэ хуулийн 3.1.2, 3.1.5-т зааснаас бусад иргэнийг нийгмийн халамжийн үйл ажиллагаанд хамруулах эсэх талаар шийдвэр гаргах, халамжийн үйл ажиллагаатай холбогдсон гомдлыг хүлээн авч шийдвэрлэх үүрэг бүхий Амьжиргааг дэмжих орон тооны бус зөвлөл /цаашид “зөвлөл” гэх/ сум, хороонд ажиллана. 

27.2.Зөвлөлийн бүрэлдэхүүнийг сум, хорооны Засаг даргын санал болгосноор сум, хороонд Иргэдийн Төлөөлөгчдийн Хурлын Тэргүүлэгчид, Иргэдийн Нийтийн Хурлаар хэлэлцэж батална.

27.3.Зөвлөл нь 7 хүний бүрэлдэхүүнтэй байх ба дараах төлөөллөөс бүрдэнэ.

  

27.3.1.нийгмийн ажилтан 1 хүн


27.3.2.төрийн байгууллагын төлөөлөл 2 хүн


27.3.3.иргэний төлөөлөл 2 хүн


27.3.4.төрийн бус байгууллагын төлөөлөл 2 хүн
27.4.Зөвлөлийн гишүүнд дараах этгээдийг нэр дэвшүүлэхгүй:


27.4.1.Засаг дарга;


27.4.2.хорооны хэсгийн ахлагч.

 
27.5.Энэ хуулийн 27.3.3, 27.3.4-т заасан Зөвлөлийн гишүүний бүрэн эрхийн хугацаа 2 жил байх бөгөөд уг гишүүнийг нэг удаа улируулан сонгож болно.
 
27.6.Зөвлөлийн үйл ажиллагаанд суманд иргэдийн Хурлын Тэргүүлэгчид, хороонд иргэдийн Нийтийн Хурлын Тэргүүлэгчид хяналт тавьж ажиллана.

27.7.Зөвлөлийн шийдвэр нь Хувь хүний нууцын тухай хуульд зааснаас бусад тохиолдолд олон нийтэд нээлттэй, ил тод байна.” 
Улсын Их Хурлын гишүүн С.Эрдэнэ, Д.Дондог нар санал хэлж, ажлын хэсгээс Д.Нямхүү, тайлбар хийж, 27.4 дэх заалтыг “27.4.Зөвлөлийн гишүүнд дараах этгээдийг нэр дэвшүүлэхгүй:


27.4.1.Хорооны Засаг дарга;” гэж өөрчлөн санал хураалгав.

Гишүүдийн олонхийн саналаар дэмжигдлээ.

 28.Төслийн 28 дугаар зүйлийн 28.1 дэх хэсгийг дараах байдлаар өөрчлөн найруулах: 

“28.1.Нийгмийн ажилтны мэргэжлээр бакалавр болон түүнээс дээш түвшний боловсролтой, нийгмийн ажлаар мэргэшүүлэх сургалтад хамрагдсан, ажил үйлчилгээ явуулах эрх авсан иргэнийг нийгмийн ажилтнаар ажиллуулна.” гэсэн саналыг дэмжиж байгаа гишүүд гараа өргөнө үү.

Улсын Их Хурлын гишүүн С.Эрдэнэ санал хэлж, ажлын хэсгээс Д.Чойжилсүрэн, Э.Түвшинжаргал нар тайлбар хийв. 

Гишүүдийн олонхийн саналаар дэмжигдлээ.

29.Төслийн 29 дүгээр зүйлийн 29.1 дэх хэсгийн “өрхийн бүртгэл, мэдээллийн нэгдсэн сүлжээ” гэснийг “өрхийн мэдээллийн нэгдсэн санг” гэж өөрчлөх гэсэн саналыг дэмжиж байгаа гишүүд гараа өргөнө үү. 

Гишүүдийн олонхийн саналаар дэмжигдлээ.

30.Төслийн 31.1 дэх хэсгийн “авсан тэтгэвэр, тэтгэмж, нийгмийн халамжийн үйлчилгээний болон уг үйлдлийг илрүүлэхтэй холбогдон гарсан зардлыг нөхөн төлүүлнэ” гэснийг “уг үйлдэлтэй нь холбоотойгоор учирсан хохирлыг төлүүлж, улсын байцаагч 50000-100000 төгрөгөөр торгоно.” гэж өөрчлөх гэсэн саналыг дэмжиж байгаа гишүүд гараа өргөнө үү. 

Гишүүдийн олонхийн саналаар дэмжигдлээ.

31.Төслийн “Хөдөлмөрийн чадвар алдсан шалтгаан, хувь хэмжээ, хугацааг үндэслэлгүйгээр буюу хуурамчаар тогтоосон албан тушаалтныг Хөдөлмөрийн тухай хуулийн 141.1.17-д заасны дагуу торгож, олгогдсон тэтгэвэр, тэтгэмж, үйлчилгээний зардлыг хууль тогтоомжид заасны дагуу нөхөн төлүүлнэ” гэсэн 31.3 дахь хэсгийг хасах гэсэн саналыг дэмжиж байгаа гишүүд гараа өргөнө үү. 

Гишүүдийн олонхийн саналаар дэмжигдлээ.

32.Төслийн 32 дугаар зүйлийн 32.1 дэх хэсэгт заасан “2011 оны 01 дүгээр сарын 01-ний” гэснийг “2012 оны 7 дугаар сарын 01-ний” гэж өөрчлөх  гэсэн саналыг дэмжиж байгаа гишүүд гараа өргөнө үү. 

Гишүүдийн олонхийн саналаар дэмжигдлээ.

Найруулгын шинжтэй саналууд:

1.Төслийн 8 дугаар зүйлийн 8.2.6 дахь заалтын “нийгмийн ажилтны” гэсний дараа “чадавхи бэхжүүлэх” гэж нэмэх.
2.Төслийн 13.4.1 дэх заалтын “гэр бүлийн гишүүн” гэснийг хасах.
3.Төслийн 18.1.1 дэх заалтын “амьдралын итгэл үнэмшил,” гэсний дараа “бие даан амьдрах чадвар,” гэж нэмэх.

4.Төслийн 18.1.9 дэх заалтын “өвөрмөц хэрэгцээ бүхий” гэснийг “энэ хуулийн 18.2-т заасан” гэж өөрчлөх.
5.Төслийн 18.6 дахь хэсгийн “Аймаг, нийслэл, дүүргийн нийгмийн халамжийн үйлчилгээний байгууллагаас” гэснийг хасах.
 
6.Төслийн 19.2.1 дэх заалтын “өндөр настан” гэснийг “ахмад настан” гэж өөрчлөх.
7.Төслийн 19.5.1 дэх заалтын “хувцас, хичээлийн хэрэглэлийн” гэснийг хасах.
8.Төслийн 20.2.5 дахь заалтын “асрамжийн газарт өсч хүмүүжиж” гэснийг “төрөлжсөн асрамжийн үйлчилгээнд хамрагдаж” гэж өөрчлөх.
9.Төслийн 24.5, 28.7.2 дахь заалтын “зорилтот бүлгийн” 28.7.1 заалтын “зорилтот бүлэгт” гэснийг “нийгмийн халамжид хамрагдах өрх, иргэний” гэж тус тус өөрчлөх.

10.Төслийн 28 дугаар зүйлийн 28.9 дэх хэсгийг дараах байдлаар өөрчлөн найруулж, дугаарыг өөрчлөх:

 

“28.8.6.ажлын онцлогоос шалтгаалан тусгай өрөө эсхүл тусгаарлалт бүхий ажлын байр болон шаардлагатай техник, тоног төхөөрөмжөөр хангагдах.”.

11.Төслийн 29 дүгээр зүйлийн 29.2 дахь хэсгийн “тайлан мэдээ” гэсний өмнө “Энэ хуулийн 29.1-д заасан сангийн” гэж нэмэх.
12.Төслийн 31.4 дэх хэсгийн “захиргааны шийтгэл ногдуулна” гэснийг “хариуцлага хүлээлгэнэ” гэж өөрчлөх гэсэн найруулгын саналыг дэмжиж байгаа гишүүд гараа өргөнө үү. 

Гишүүдийн олонхийн саналаар дэмжигдлээ.

Ахмад настны нийгмийн хамгааллын тухай хуульд нэмэлт, өөрчлөлт 

оруулах тухай хуулийн төслийн талаархи саналын томъёолол
1.Төсөлд 2 дугаар зүйлийг дараах байдлаар өөрчлөн найруулах:
“2 дугаар зүйл.Ахмад настны нийгмийн хамгааллын тухай хуулийн 4 дүгээр зүйлийн 4.1.3 дахь заалтын “нөхцөлт мөнгөн” гэснийг “нийгмийн халамжийн” гэж, 5 дугаар зүйлийн 5.1.10 дахь заалтын “жилд” гэснийг “сард” гэж тус тус өөрчилсүгэй.” гэсэн саналыг дэмжиж байгаа гишүүд гараа өргөнө үү. 

Дээрх санал дээр ажлын хэсгээс Д.Чойжилсүрэн санал хэлж, уг саналыг тусгаад дэмжих санал хураалт явуулав. 

Гишүүдийн олонхийн саналаар дэмжигдлээ.

Хөгжлийн бэрхшээлтэй иргэний нийгмийн хамгааллын тухай хуульд нэмэлт, өөрчлөлт оруулах тухай хуулийн төслийн талаархи саналын томъёолол
1.Төслийн 1 дүгээр зүйл буюу хуулийн 5 дугаар зүйлд дор дурдсан агуулгатай 5.1.14 дэх заалт нэмэх:
“5.1.14.хөгжлийн бэрхшээлтэй иргэн олимп, тивийн наадам, дэлхийн зэрэглэлийн тэмцээнд оролцож алт, мөнгө, хүрэл медаль хүртсэн тохиолдолд уг тэмцээнийх нь давтамжийн хугацаатай дүйцүүлэн түүний нэг сарын тэтгэвэртэй тэнцэх хэмжээний мөнгөн тусламжийг бөөнөөр нь 1 удаа олгох.”  гэсэн саналыг дэмжиж байгаа гишүүд гараа өргөнө үү. 

Гишүүдийн олонхийн саналаар дэмжигдлээ.

2.Төслийн 2 дугаар зүйлийг 3 дугаар зүйл болгож дараах байдлаар өөрчлөн найруулах:

“3 дугаар зүйл.Хөгжлийн бэрхшээлтэй иргэний нийгмийн хамгааллын тухай хуулийн 4 дүгээр зүйлийн 4.1.3 дахь заалтын “нөхцөлт мөнгөн” гэснийг “нийгмийн халамжийн” гэж, 5 дугаар зүйлийн 5.1.2 дахь заалтын “3 жил” гэснийг “2 жил” гэж, мөн зүйлийн 5.1.3 дахь заалтын “5 жил” гэснийг “3 жил” гэж,  мөн зүйлийн 5.1.4 дэх заалтын “5 жил” гэснийг “3 жил” гэж, мөн зүйлийн 5.1.5 дахь заалтын “тусгай” гэснийг “цэцэрлэг” гэж, мөн зүйлийн 5.1.6 дахь заалтын “бүрэн” гэснийг “50 ба түүнээс дээш хувиар”гэж тус тус өөрчилсүгэй.” гэсэн саналыг дэмжиж байгаа гишүүд гараа өргөнө үү. 

Гишүүдийн олонхийн саналаар дэмжигдлээ.

3.Төсөлд дор дурьдсан агуулгатай 2 дугаар зүйл нэмэх:
“2 дугаар зүйл.Хөгжлийн бэрхшээлтэй иргэний нийгмийн хамгааллын тухай хуулийн 5 дугаар зүйлийн 5.1.5 дахь заалтын “хөнгөлөх” гэсний дараа “, эсхүл автобусаар үйлчлэх” гэж, “хүүхэд” гэсний дараа “түүний асран хамгаалагч харгалзан дэмжигчийн” гэж, мөн зүйлийн 5.1.13 дахь заалтын “иргэн” гэсний дараа “, хөгжлийн бэрхшээлтэй хүүхэд” гэж тус тус нэмэх.” гэсэн саналыг дэмжиж байгаа гишүүд гараа өргөнө үү. 
Улсын Их Хурлын гишүүн Д.Арвин, Д.Дондог нар санал хэлж, Нийгмийн хамгаалал, хөдөлмөрийн сайд Т.Ганди, ажлын хэсгээс Д.Чойжилсүрэн, Ю.Отгонбилэг нар тайлбар хийв.

Гишүүдийн олонхийн саналаар дэмжигдлээ.

Монгол Улсын баатар, Хөдөлмөрийн баатар, Ардын болон Гавьяат
цолтон ахмад настанд төрөөс олгох нэмэгдлийн тухай хуульд нэмэлт,

өөрчлөлт оруулах тухай хуулийн төслийн талаархи саналын томъёолол
1.Хуулийн төслийг хууль санаачлагчид нь буцаах гэсэн саналыг дэмжиж байгаа гишүүд гараа өргөнө үү. 

Гишүүдийн олонхийн саналаар дэмжигдлээ.

Уг асуудлыг 16 цаг 35 минутад хэлэлцэж дуусав.

Хоёр.Нийгмийн даатгалын сангаас олгох тэтгэвэр, тэтгэмжийн тухай хуульд нэмэлт, өөрчлөлт оруулах тухай, Нийгмийн даатгалын тухай хуулиудыг хэрэглэх журмын тухай хуульд нэмэлт оруулах тухай хуулийн төсөл /Улсын Их Хурлын гишүүн С.Эрдэнэ нарын өргөн барьсан, хэлэлцэх эсэх/

 Хэлэлцэж буй асуудалтай холбогдуулан Нийгмийн даатгалын ерөнхий газрын Эрүүл мэндийн даатгалын газрын дарга Ц.Ганцэцэг, Бодлогын хэрэгжилтийн газрын дарга н.Дашдондог, мэргэжилтэн З.Мөнхзул, Улсын Их Хурлын Тамгын газрын Эрх зүй, хууль тогтоомжийн хэлтсийн зөвлөх Э.Түвшинжаргал, Нийгмийн бодлого, боловсрол, соёл, шинжлэх ухааны байнгын хорооны зөвлөх Л.Лхагвасүрэн, референт Р.Болормаа нар байлцав.

Хуулийн төслийн талаархи төсөл санаачлагчийн илтгэлийг Улсын Их Хурлын гишүүн С.Эрдэнэ танилцуулав.

Улсын Их Хурлын гишүүдээс асуулт гараагүй болно.

Улсын Их Хурлын гишүүн А.Тлейхан санал хэлэв.

Д.Очирбат:-Нийгмийн даатгалын сангаас олгох тэтгэвэр, тэтгэмжийн тухай хуульд нэмэлт, өөрчлөлт оруулах тухай, Нийгмийн даатгалын тухай хуулиудыг хэрэглэх журмын тухай хуульд нэмэлт оруулах тухай хуулийн төслийг Улсын Их Хурлын чуулганы нэгдсэн хуралдаанд оруулж хэлэлцүүлье гэсэн саналыг дэмжиж байгаа гишүүд гараа өргөнө үү.

Зөвшөөрсөн

10

Татгалзсан

2

Бүгд 


12

Гишүүдийн олонхийн саналаар дэмжигдлээ.

Байнгын хорооноос гарах санал, дүгнэлтийг Улсын Их Хурлын гишүүн Д.Батбаяр Улсын Их Хурлын чуулганы нэгдсэн  хуралдаанд танилцуулахаар тогтов.

Уг асуудлыг 16 цаг 45 минутад хэлэлцэж дуусав.

Гурав.Нийгмийн даатгалын тухай хуулиудыг хэрэглэх журмын тухай хуульд нэмэлт оруулах тухай хуулийн төсөл /Улсын Их Хурлын Д.Оюунхорол нарын өргөн мэдүүлсэн, хэлэлцэх эсэх/;
Хэлэлцэж буй асуудалтай холбогдуулан Нийгмийн хамгаалал, хөдөлмөрийн сайд Т.Ганди, Нийгмийн даатгалын ерөнхий газрын Эрүүл мэндийн даатгалын газрын дарга Ц.Ганцэцэг, Бодлогын хэрэгжилтийн газрын дарга н.Дашдондог, мэргэжилтэн З.Мөнхзул, Улсын Их Хурлын Тамгын газрын Эрх зүй, хууль тогтоомжийн хэлтсийн зөвлөх Э.Түвшинжаргал, Нийгмийн бодлого, боловсрол, соёл, шинжлэх ухааны байнгын хорооны зөвлөх Л.Лхагвасүрэн, референт Р.Болормаа нар байлцав.

Хуулийн төслийн талаархи төсөл санаачлагчийн илтгэлийг Улсын Их Хурлын гишүүн Д.Оюунхорол танилцуулав.

Улсын Их Хурлын гишүүн Д.Арвины асуусан асуултад Нийгмийн хамгаалал, хөдөлмөрийн сайд Т.Ганди хариулж, тайлбар хийв.

Улсын Их Хурлын гишүүн Д.Дондог, Д.Оюунхорол, С.Эрдэнэ нар санал хэлэв.

Д.Очирбат:-Нийгмийн даатгалын тухай хуулиудыг хэрэглэх журмын тухай хуульд нэмэлт оруулах тухай хуулийн төслийг Улсын Их Хурлын гишүүн С.Эрдэнэ нарын өргөн мэдүүлсэн хуулийн төсөлтэй нэгтгэж, Улсын Их Хурлын чуулганы нэгдсэн хуралдаанд оруулж хэлэлцүүлье гэсэн саналыг дэмжиж байгаа гишүүд гараа өргөнө үү.

Зөвшөөрсөн

11

Татгалзсан

1

Бүгд 


12

Гишүүдийн олонхийн саналаар дэмжигдлээ.

Байнгын хорооноос гарах санал, дүгнэлтийг Улсын Их Хурлын гишүүн А.Тлейхан Улсын Их Хурлын чуулганы нэгдсэн  хуралдаанд танилцуулахаар тогтов.

Уг асуудлыг 17.00 цагт хэлэлцэж дуусав.

Эрүүл мэндийн даатгалын хуулийн ажлын хэсэг, Нийгмийн даатгалын сангаас олгох тэтгэвэр, тэтгэмжийн тухай хуульд нэмэлт, өөрчлөлт оруулах тухай, Нийгмийн даатгалын тухай хуулиудыг хэрэглэх журмын тухай хуульд нэмэлт оруулах тухай хуулийн төслүүдийг нэгтгэн хэлэлцэхэд бэлтгэх ажлын хэсэг, Багш нарын ажил хаялттай холбогдуулан танилцах зэрэг ажлын хэсгүүдийг байгуулав.

Хуралдаан 17 цаг 05 минутад өндөрлөв.
Тэмдэглэлтэй танилцсан:

НИЙГМИЙН БОДЛОГО, БОЛОВСРОЛ

СОЁЛ, ШИНЖЛЭХ УХААНЫ  БАЙНГЫН 

ХОРООНЫ ДАРГА



 



Д.ОЧИРБАТ

Тэмдэглэл хөтөлсөн:

ХУРАЛДААНЫ ТЭМДЭГЛЭЛ 

ХӨТЛӨГЧ







Ц.НАРАНТУЯА

УИХ-ЫН 2011 ОНЫ НАМРЫН ЭЭЛЖИТ ЧУУЛГАНЫ
НИЙГМИЙН БОДЛОГО, БОЛОВСРОЛ СОЁЛ, ШИНЖЛЭХ УХААНЫ

БАЙНГЫН ХОРООНЫ 12 ДУГААР САРЫН 14-НИЙ  ӨДРИЙН 

ХУРАЛДААНЫ ДЭЛГЭРЭНГҮЙ ТЭМДЭГЛЭЛ

Хуралдаан 15 цаг 40 минутад эхлэв.
Д.Очирбат:-Эрхэм гишүүд ээ, та бүхэнд энэ өдрийн амар амгаланг айлтгая. Байнгын хорооны хуралдаанд ирвэл зохих 18 гишүүнээс ирц 50.5 хувьтай байгаа учраас хуралдааныг эхлүүлье.

Өнөөдрийн хуралдаанаар хэлэлцэх асуудлаа батлуулъя. Нийгмийн халамжийн тухай хуулийн /шинэчилсэн найруулга/  төсөл, Ахмад настны нийгмийн хамгааллын тухай хуульд нэмэлт, өөрчлөлт оруулах тухай, Хөгжлийн бэрхшээлтэй иргэний нийгмийн хамгааллын тухай хуульд нэмэлт, өөрчлөлт оруулах тухай, Монгол Улсын баатар, Хөдөлмөрийн баатар, Ардын болон Гавьяат цолтон ахмад настанд төрөөс олгох нэмэгдлийн тухай хуульд нэмэлт, өөрчлөлт оруулах тухай хуулийн төслүүд /анхны хэлэлцүүлэг/

Нийгмийн даатгалын сангаас олгох тэтгэвэр, тэтгэмжийн тухай хуульд нэмэлт, өөрчлөлт оруулах тухай, Нийгмийн даатгалын тухай хуулиудыг хэрэглэх журмын тухай хуульд нэмэлт, өөрчлөлт оруулах тухай хуулийн төсөл /хэлэлцэх эсэх, УИХ-ын гишүүн Эрдэнэ, Ганхуяг, Энхболд, Гантөмөр нарын өргөн мэдүүлсэн/

Нийгмийн даатгалын тухай хуулиудыг хэрэглэх журмын тухай хуульд нэмэлт, өөрчлөлт оруулах тухай хуулийн төсөл /хэлэлцэх эсэх, УИХ-ын гишүүн Оюунхорол, Очирбат, Мөнх-Оргил, Сайхансамбуу нарын өргөн мэдүүлсэн хууль/

Ийм гурван хуулийг өнөөдөр хэлэлцье гэж байна. Дэмжиж байгаа гишүүд гараа өргөнө үү. 

Хэлэлцэх асуудал дээр саналтай гишүүн байна уу?

С.Эрдэнэ:-Өнөөдөр нийгэмд бас цалин мөнгө нэмэхтэй холбоотой асуудлаар багш нар ажил хаялт зохион байгуулаад бас нэлээн бужигнаантай байна. Энэ дээр Монголын төр бас сонсоогүй юм шиг дүлий дүмбэ оргиж бас болохгүй байхаа гэж бодож байгаа. Өнөөдөр яг энэ нөхцөл шаардлага, тавигдаж байгаа асуудал, энэ талаар УИХ ард түмнийхээ дуу хоолойг сонсож, тодорхой санал, дүгнэлт гаргаж, ажиллах нь зөв байх гэж бодож байгаа. Тэгээд энэ багш нарын ажил хаялттай холбоотойгоор Нийгмийн бодлогын байнгын хорооноос ажлын хэсэг гаргадаг юмуу, энэ нөхцөл байдлыг судалж, энэ ажил хаялтыг зохион байгуулж байгаа нөхдүүдтэй уулзаж, энэ нөхцөл байдлыг зохицуулах тал дээр Байнгын хороо анхаарал тавих нь зүйтэй байхаа гэж бодож байна.

Цалин мөнгө нэмэгдүүлэх асуудал бол дан ганц Боловсролын яамны эрхлэх асуудал биш, энэ бол УИХ, түүний харьяалах байгууллагууд, ялангуяа Нийгмийн бодлогын байнгын хорооны хувьд харьяаллын дагуу авч үзэх асуудал гэж ойлгож байгаа. Өнөөдөр энэ дээр Боловсролын яам, Нийгмийн хамгаалал, хөдөлмөрийн яам хоёроос оролцоотойгоор ч байдаг юмуу, Нийгмийн бодлогын байнгын хорооноос ажлын хэсэг гаргаж, энэ асуудал дээр тодорхой санал, дүгнэлт боловсруулж эргэж танилцуулах үүрэг чиглэл өгч ажиллах нь зөв байхаа гэж бодож байна. Энэ асуудлыг өнөөдрийн хэлэлцэх асуудалд оруулахгүй бол цаашаа энэ ажил хаялт ужиграад, даамжраад, нийгмийн ямар ч сөрөг үр дагаварт хүрэхийг хэлж мэдэхгүй. Аливаа асуудлыг даамжирсан хойно нь арга хэмжээ авах биш, аливаа асуудлыг эхнээс нь авч үзээд тэгээд тодорхой тохиролцоо, зөвшилцөл хийх арга замуудыг хайх нь зөв байхаа гэж бодож байна. Ингээд энэ саналыг оруулж байна.

Д.Очирбат:-Одоогийн гарсан нөхцөл байдлыг Байнгын хороон дээр сонсох нь зөв байх. Гурван асуудал хэлэлцэнэ. Саяны Эрдэнэ гишүүний оруулж ирсэн саналыг бусад асуудлын хүрээнд оруулъя гэсэн саналыг дэмжиж байгаа гишүүд гараа өргөнө үү. За дэмжигдлээ. Ингээд 4 асуудал байна.

Өөр  хэлэлцэх асуудалтай холбогдуулаад санал байна уу?

Оюунхорол гишүүн
Д.Оюунхорол:-Саяны Эрдэнэ гишүүний ярьж байгааг дэмжиж байна. Бидний хэсэг гишүүд Эрдэнэ гишүүн бас оролцсон байгаа шүү дээ. Боловсролын хуульд нэмэлт, өөрчлөлт оруулах асуудлаар хуулийн төслийг санаачлаад Засгийн газарт санал авах гээд өгчихсөн байгаа. Өөрөөр хэлбэл, одоогийн сургуулийн захирал, хичээлийн эрхлэгч, нийгмийн ажилтан, цэцэрлэгийн эрхлэгч, цэцэрлэгийн багш, дотуур байрны багш гэсэн мэргэжлийн багш нарын 5 жил тутамд 6 сарын цалинтай тэнцэх урамшуулал олгодог ийм хууль, зөвхөн тэр хүмүүсийн албан тушаал дээр нэмэлт, өөрчлөлт орж чадахгүй явсан. Энийг их олон жил манай боловсролын салбарт ажиллаж байгаа удирдах ажилтнууд, багш нар гуйдаг. Энэ асуудал нь шийдэгдэж чадахгүй, Боловсролын хуульд өөрчлөлт оруулахгүй өдий хүрсэн. Энэ хуулийг Засгийн газрыг харахаар удаан байгаад байгаа учраас ямар ч гэсэн гишүүд Боловсролын хуулийн яг энэ заалтан дээр нэмэлт, өөрчлөлт оруулаад өргөн барья гээд Ардчилсан намаас Сайханбилэг, Эрдэнэ гишүүн хоёр орсон байгаа. Манайхаас 5 гишүүн орсон. Лүндээжанцан, Энхтүвшин, Би, Ж.Энхбаяр гээд ийм 7 гишүүн өргөн барьсан. Энэ асуудлыг Засгийн  газар яаралтай хэлэлцээд саналыг нь оруулж ирээчээ гэсэн байдлаар хэлэлцүүлээд Боловсролын тухай хуульд нэмэлт, өөрчлөлт оруулж байж одоогийн бас энэ ажил хаяад жагсаал, цуглаан болж байгаа, нэг тавьж байгаа шаардлагын нэг үндэслэл нь энэ байгаа.

Тийм учраас багш нартай холбоотой, нийгмийн асуудлыг шийдвэрлэх, ер нь багш бэлтгэдэг тогтолцоог өөрчлөх, энэнд ер нь яаж төрийн зүгээс анхааралтай хандах, багш нарын нийгмийн асуудлыг шийдвэрлэхэд ер нь ямар бодлого, шийдвэр хэрэгжүүлэх ёстой юм гэсэн олон асуудлуудыг багцаар нь ярих нь зөв байх. 

Нөгөө талаас хууль, эрх зүйн орчинг боловсронгуй болгох ийм шаардлага байгаа гэсэн ийм бодолтойгоор энэ саналыг бас дэмжиж байна. Ажлын хэсэг байгуулах нь зүйтэй байхаа гэж бодож байна.

Д.Очирбат:-За асуудал дэмжигдлээ. Өөр саналтай гишүүн байна уу? Өөр саналтай гишүүн байхгүй бол энэ 4  асуудлаа хэлэлцье гэсэн гишүүд гараа өргөнө үү. Баярлалаа.

Хэлэлцэх асуудалдаа оръё. Нийгмийн халамжийн тухай хуулийн /шинэчилсэн найруулга/  төсөл, Ахмад настны нийгмийн хамгааллын тухай хуульд нэмэлт, өөрчлөлт оруулах тухай, Хөгжлийн бэрхшээлтэй иргэний нийгмийн хамгааллын тухай хуульд нэмэлт, өөрчлөлт оруулах тухай, Монгол Улсын баатар, Хөдөлмөрийн баатар, Ардын болон Гавьяат цолтон ахмад настанд төрөөс олгох нэмэгдлийн тухай хуульд нэмэлт, өөрчлөлт оруулах тухай хуулийн төслүүдийн анхны хэлэлцүүлэг хийнэ.

Хуулийн төслийн ажлын хэсгийн бүрэлдэхүүнд Нямхүү-Нийгмийн хамгааллын дэд сайд, Нямдаваа-Төлөвлөлтийн газрын орлогч дарга, Отгонбилэг-Стратеги төлөвлөлтийн газрын мэргэжилтэн, Чойжилсүрэн-Хөдөлмөр, халамж үйлчилгээний газрын халамжийн хэлтсийн дарга, Уламбаяр-Нийгмийн халамжийн газрын дарга, Оюунсүрэн-Чингэлтэй дүүргийн халамж үйлчилгээний газрын дарга. Ийм улсууд, сүүлийн хоёр хүнийг бас урилгаар оролцуулж байгаа.

Хэлэлцэж буй асуудлаар ажлын хэсгийн танилцуулгыг УИХ-ын гишүүн Дондог танилцуулна.

Д.Дондог:-Монгол Улсын Засгийн газраас 2010 оны 1-р сарын 29-ний өдөр Нийгмийн халамжийн хуулийн шинэчилсэн найруулгын төслийг холбогдох бусад хуулийн төслийн хамт өргөн мэдүүлснийг УИХ-ын 2010 оны 4-р сарын 21-ний өдрийн чуулганы нэгдсэн  хуралдаанаар хэлэлцэх эсэх асуудлыг шийдвэрлээд анхны хэлэлцүүлэгт бэлтгүүлэхээр Нийгмийн бодлого, боловсрол, соёл, шинжлэх ухааны байнгын хороонд шилжүүлсэн билээ.

Тус байнгын хорооноос 2010 оны 4-р сарын 29-ний өдрийн 14 тоот тогтоолоор УИХ-ын гишүүн Дондог, Алтангэрэл, Бадамсүрэн, Баярсайхан, Бямбацогт, Оюунхорол, Эрдэнэ нарын бүрэлдэхүүнтэй ажлын үндсэн болон дэд хэсгийг байгуулсан. Энэ хугацаанд ажлын үндсэн болон дэд хэсэг Монголын ахмадын холбоо, Монголын хараагүйчүүдийн үндэсний холбоо, Монголын хөгжлийн бэрхшээлтэй иргэдийн нэгдсэн холбоо, Монголын хөгжлийн бэрхшээлтэй иргэдийн чөлөөт үйлдвэрчний эвлэлийн холбоо, Монголын тэргэнцэртэй иргэдийг дэмжих “Төмөр” сан, Монголын дүлий залуучуудын холбоо, Хүний хөгжлийн Абаазан сангийн дэргэдэх Сонсголын бэрхшээлтэй иргэдийг дэмжих Сэтгэл төв, Монголын дүлий иргэдийн соёл урлагийн  холбоо, Монголын дүлий иргэдийн бизнесийг дэмжих холбоо, Монголын дүлий иргэдийн дэмжих гар холбоо, Монголын дүлийчүүдийн эрхийг хамгаалах Энэрэл эвийн холбоо, Итгэлийн үйлс нийгэмлэг төрийн бус байгууллага, Монголын сонсголын бэрхшээлтэй иргэдийн Сурдо биеийн тамир спортын холбоо, Тусгаар тогтнол нийгэмлэг, нийслэлийн халамжийн газар, Хөгжлийн бэрхшээлтэй иргэдийн бизнес инкубатор төв, Түгээмэл хөгжил төв, Нийслэлийн засаг дарга, Монгол Улсын Батлан хамгаалах яам, Азийн хөгжлийн банк, Дэлхийн банк, Монголын хөгжлийн бэрхшээлтэй иргэдийн нэгдсэн холбоо зэрэг төрийн болон төрийн бус байгууллага, холбогдох салбарын мэргэжилтнүүдийн хүсэлт, мэдээлэл судалгаа, лавлагааг сонсож, хүлээн авч уулзсан бөгөөд эдгээрээс ажлын хэсгийн түвшинд мэргэжлийн яамныхантай судлан ажиллаж, хуулийн төсөлд авах боломжтой саналуудыг тусгасан.

Үүнээс ... Нийгмийн халамжийн тухай хуулийн төслийн шинэчилсэн найруулгын төсөлд тусгуулах Ардчилсан намын бүлгийн ажлын хэсгийн  ахлагч УИХ-ын гишүүн Эрдэнэ 53 санал 2010 оны 6-р сарын 21-ний өдөр ажлын  хэсэгт ирүүлсэн. Тус саналд: Төслийн 3.1.1 дэх заалтаас “өрхөд” гэдэг үгийг хасахаар санал ирүүлсэн нь хуулийн үзэл баримтлалтай зөрчилдөж байсныг ажлын хэсэг 2011 оны 12-р сарын 13-ны өдөр хуралдаж, “өрхөд” гэснийг “өрхийн гишүүн иргэн” гэж томъёолохоор нэгдсэн шийдэлд хүрсэн. 

Энэ хугацаанд ажлын хэсэг Нийгмийн хамгаалал, хөдөлмөрийн яамтай хамтран Нийгмийн халамжийн хуулийн шинэчилсэн найруулгын төслийн талаар УИХ-ын гишүүдэд танилцуулга хийх уулзалт зохион байгууллаа. Мөн ажлын дэд хэсэг 2010 оны 4 сарын 27-нд, 5 сарын 4, 5, 14, 18, 24, 27-нд, 6 сарын 7, 21, 23-нд, 2011 ооны 9-р сарын 19-нд, 12-р сарын 2, 5, 12, 13-нд тус тус хуралдаж хуулийн төслийн анхны хэлэлцүүлэгт бэлтгэж ажилласан болно.

Нийгмийн  халамжийн хуулийн шинэчилсэн найруулгын төслийн анхны хэлэлцүүлэгт бэлтгэсэн, ажлын хэсгээс оруулсан зарчмын зөрүүтэй саналын томъёоллыг та бүхэнд тараасан болно. Хэлэлцэж өгөхийг дэмжиж өгөхийг хүсч байна.

Д.Очирбат:-Хэлэлцэж байгаа асуудалтай холбогдуулаад хууль санаачлагчаас асуулт асуух гишүүд байна уу? Алга байна. 

С.Эрдэнэ:-8-ын төслийн амьжиргааг дэмжих зөвлөлийн гишүүн сум,  хороо, нийгмийн ажилтанд олгох урамшуулал гээд 8.2.5 дахь заалтыг хасах саналыг би түрүүчийн хуралдаан дээр ажлын хэсгээс оруулсан юм. Холбогдох газруудтай яриад, холбогдох газруудаас ирүүлсэн саналыг үндэслээд энэ саналаа буцааж татаж байгаа юм. Хуучин саналаар нь байлгая гэсэн.

Д.Очирбат:-Манай гишүүдээс өөр зарчмын зөрүүтэй саналын томъёололтой гишүүд байна уу? за тэгвэл ажлын хэсгээс гаргасан зарчмын зөрүүтэй саналын томъёоллоор санал хураалт явуулъя.

Нийгмийн халамжийн тухай хуулийн /шинэчилсэн найруулга/ төслийн талаархи ажлын хэсгийн саналын томъёолол:

1.Төслийн 3.1.1 дэх заалтын “үзүүлэхийг” гэснийг “үзүүлэх үйл ажиллагааг” гэж өөрчлөх, дэмжиж байгаа гишүүд гараа өргөнө үү. 10-аас 9.

С.Эрдэнэ:-Энэ асуудлыг бид нар зүйл нэг бүрээр нь хэлэлцээд баталчихсан, зарчмын ганцхан зөрүүтэй санал нь 8.2.5 байсан. Энийг би татаад авчихсан. Тэгэхээр одоо энийг багцаар нь санал хураагаад явчихвал яасан юм бэ гэсэн горимын санал гаргаж байна.

Д.Очирбат:-Дэгийн тухай хуулиндаа багцаар нь бас шууд санал хурааж болохгүй. Дэгийн хуулин дээр болохгүй байна. Харин санаачлагатай байгаад баярлалаа.

2.Төслийн 3.1.2 дахь заалтыг дараах байдлаар өөрчлөн найруулах:
“3.1.2.“нийгмийн халамжийн дэмжлэг, туслалцаа зайлшгүй шаардлагатай өрхийн гишүүн, иргэн” гэж Үндэсний статистикийн хороо, нийгмийн халамжийн асуудал эрхэлсэн төрийн захиргааны төв байгууллага хамтран баталсан аргачлалын дагуу  өрхийн мэдээллийн нэгдсэн санд орсон, амьжиргааны түвшин нь тухайн үеийн ядуурлын шугамаас доогуур өрхөөс сонгогдсон өрхийн гишүүн, иргэнийг;”. Дэмжиж байгаа гишүүд гараа өргөнө үү. 10-аас 8. 

3.Төслийн 3.1.6 дахь заалтыг дараах байдлаар өөрчлөн найруулах:
“3.1.6.“байнгын асаргаа шаардлагатай иргэн” гэж бусдын туслалцаагүйгээр өдөр тутмын үйлдлээ бие даан гүйцэтгэх чадваргүй, эсхүл оюуны болон сэтгэцийн хүнд хэлбэрийн эмгэгтэй хүнийг;”. Дэмжиж байгаа гишүүд гараа өргөнө үү. 10-аас 8. 

4.Төслийн 3.1.7 дахь заалтыг дараах байдлаар өөрчлөн найруулах:
“3.1.7.“бүтэн өнчин хүүхэд” гэж эцэг, эх нь тогтоогдоогүй, хоёул нас барсан, сураггүй алга болсон, эрх зүйн чадамжгүй, эцэг тодорхойгүйн улмаас эхтэйгээ амьдарч байгаад эх нь нас барсан, гэр бүл салсны улмаас асрамжиндаа авсан эх /эцэг/ нь нас барсан, эсхүл хоёулаа эцэг, эх байх эрхээ шүүхийн шийдвэрээр хязгаарлуулсан, хасуулсан бол тухайн шийдвэр хүчин төгөлдөр байх хугацаанд 18 хүртэлх насны хүүхдийг; Дэмжиж байгаа гишүүд гараа өргөнө үү. 10-аас 9. 

5.Төслийн 3.1.8 дахь заалтыг дараах байдлаар өөрчлөн найруулах:

 
“3.1.8.“өрх толгойлсон эх /эцэг/” гэж эхнэр, нөхрийн хэн нэг нь нас барсан, эсхүл сураггүй алга болсон нь шүүхээр тогтоогдсон, гэрлэлтээ цуцлуулсан, эцэг, эх байх эрхээ шүүхийн шийдвэрээр хязгаарлуулсан, хасуулсан бол тухайн шийдвэр хүчин төгөлдөр байх хугацаанд, гэрлэж байгаагүй боловч төрүүлсэн болон үрчлэн авсан хүүхэдтэй ганц бие эх /эцэг/-ийг;”. Дэмжиж байгаа гишүүд гараа өргөнө үү. 10-аас 8. 

6.Төслийн 3 дугаар зүйлд дор дурдсан агуулгатай 3.1.10 дахь заалт нэмэх:
“3.1.10.“олон нийтийн оролцоонд түшиглэсэн халамжийн  үйлчилгээ” гэж иргэн,  аж ахуйн нэгж,  төрийн  болон  төрийн  бус байгууллагын оролцоотойгоор өрх, иргэнд дэмжлэг туслалцаа, үйлчилгээ үзүүлэх үйл ажиллагааг.”. Дэмжиж байгаа гишүүд гараа өргөнө үү. 10-аас 9. 

Д.Дондог:-Энэ дээр найруулгын нэг юм байна. Өрх, иргэнд биш өрхийн гишүүн иргэнд гэж орох юм шүү. Өрх гэдэг бүх үг чинь өрхийн  гишүүн иргэн гэдэг үгээр солигдож явах юм.

Д.Очирбат:-Үгүй гэж байна.

 7.Төслийн 8 дугаар зүйлд дор дурдсан агуулгатай 8.2.1 дэх заалт нэмэх:
“8.2.1.амьжиргааг дэмжих мөнгөн тэтгэмж;. Дэмжиж байгаа гишүүд гараа өргөнө үү. 11-ээс 10. 


8-р саналыг хууль санаачлагчид нь өөрөө татсан. Тийм учраас ажлын хэсгийн гишүүд татсан учраас энэ хуучин заалтаараа үлдэнэ.

9.Төслийн 10 дугаар зүйлд дор дурдсан агуулгатай 10.1.1 дэх заалт нэмэх:

“10.1.1.улирлын тайланг сум, дүүргийн нийгмийн халамж үйлчилгээний байгууллага тухайн улирлын дараа сарын 10-ны дотор, жилийн эцсийн нэгдсэн тайланг дараа оны 1 дүгээр сарын 10-ны дотор тус тус гаргаж аймаг, нийслэлийн нийгмийн халамжийн үйлчилгээний байгууллагад хүргүүлнэ;”. Дэмжиж байгаа гишүүд гараа өргөнө үү. 11-ээс 10. 

10.Төслийн 10.1.1 дэх заалтын “дүүргийн” гэснийг “нийслэлийн” гэж өөрчлөх. Дэмжиж байгаа гишүүд гараа өргөнө үү. 11-ээс 10. 

 С.Эрдэнэ:-10.1.1-ийг баталчихаад, тэгээд дараа нь өөрчлөх гээд байх юм.

Э.Түвшинжаргал:-Хуучин 10.1.1, шинэ заалт  нэмж байгаа юм. 

Д.Дондог:-Тэр заалтынхаа “дүүргийн” гэдэг үгийг “нийслэлийн” гэдэг үгээр сольж байгаа юм байна шүү дээ. Харахад. 

Э.Түвшинжаргал:-Үгүй.

Д.Дондог:-Үгүй гэх юм. Энийгээ хар л даа. Сум, дүүргийн гээд бид нар гар өргөчихлөө шүү дээ, 10.1.1. Тэгсэн мөртлөө доор нь Төслийн 10.1.1 дэх заалтын “дүүргийн” гэснийг “нийслэлийн” гэж өөрчилье гэдэг чинь энэнийх биш юмуу?

Э.Түвшинжаргал:-Төслийн 10.1.1. Өргөн баригдсан төсөл нь 10.1.1, 10.1.2 гэсэн хоёр заалттай байсныг сая 10.1.1 гэсэн дахиад нэг шинэ заалт нэмэхээр 10.1.2, 10.1.3 гээд гүйчихээр одоо энэ заалт чинь 10.1.2 болно. Тэгэхээр зарчмын зөрүүтэй саналыг заавал төслийнхөө дугаараар явахгүй бол хайж олдохгүй л дээ. 

А.Тлейхан:-Тэгвэл Засгийн газрын өргөн барьсан төслийн гэж бичих ёстой байхгүй юу. 

Д.Дондог:-10.1.1 чинь төслийн өргөн барьсан юу чинь яг л саяны өгүүлбэртэй адилхан шахуу юм байна шүү дээ.

Э.Түвшинжаргал:-Тэрэн дээр сум, дүүргийнх нь ороод, доор нь болохоор аймаг, нийслэлийнх нь ороод, доошоогоо...

П.Алтангэрэл:-Наадах чинь нэг л болохгүй л юм болоод явчихлаа даа. Өөр учрыг нь сайн, нарийн гарга даа.

А.Тлейхан:-Засгийн газраас өргөн барьсан төслийн гэж бичих ёстой юм байна л даа.

Д.Дондог:-Сум, дүүргийн, аймаг, нийслэлийн гэж хоёр ялгаж байгаа юм биш үү, тийм юм байна.

Д.Очирбат:-За тэгвэл 10-р санал 10.1.2 дахь  заалтын гэх юм байна. “дүүргийн” гэснийг “нийслэлийн” гэж өөрчилнө. Дэмжиж байгаа гишүүд гараа өргөнө үү. 10-аас 8. 

11.Төслийн 12 дугаар зүйлд дор дурдсан агуулгатай 12.1.5 дахь заалт нэмэх:
“12.1.5.дөрөв ба түүнээс дээш хүүхэдтэй, өрх толгойлсон 45 насанд хүрсэн эх, 50 насанд хүрсэн эцэг.”. Дэмжиж байгаа гишүүд гараа өргөнө үү. 11-ээс 10. 

 Д.Дондог:-Би түрүүний юун дээр санал хэлэхгүй бол болохгүй байна. Энэ чинь төсөл дээр 10.1.1 чинь “аймаг, дүүргийн” гэж орж ирсэн байна шүү дээ. Тэгээд тэрний “дүүргийн” гэдэг үгийг “нийслэлийн” гэж болгож байгаа юм байна. Сум, дүүргийн гэдэг чинь нэмэлтээр орж ирж байгаа санал юм байна шүү дээ. Тэгэхээр  Төслийн 10.1.1 гэж бичихгүй бол 10.1.2 гэдэг чинь өөр заалт болоод явчихаж байна.

А.Тлейхан:-Засгийн газраас өргөн барьсан төслийн 10.1.1 гэж орох ёстой байхгүй юу. Тэгж байж ойлгогдох ёстой.

Д.Очирбат:-Хуулийн төслийн, өргөн барьсан төслийн гээд редакцийн засвар байна шүү. Энэ дээр тэгж тохирч байгаа.

12.Төслийн 12.2 дахь хэсгийг дор дурдсанаар өөрчлөн найруулж, дугаарыг өөрчлөх:
“19.8.Төрөлжсөн асрамжийн үйлчилгээнд хамрагдаж байгаа нийгмийн даатгалын болон халамжийн тэтгэвэр авагч ахмад настан, 18 ба түүнээс дээш насны хөгжлийн бэрхшээлтэй иргэний тогтоогдсон тэтгэврийнх нь 70 хувийг асруулж байгаа иргэнд, 30 хувийг тухайн асрамжийн үйлчилгээ үзүүлж байгаа байгууллагад нийгмийн халамжийн асуудал эрхэлсэн Засгийн газрын гишүүний баталсан журмын дагуу олгоно.”. Дэмжиж байгаа гишүүд гараа өргөнө үү. 11-ээс 10. 

13.Төслийн 13.2.1 дэх заалтын “бүтэн өнчин хүүхдийг” гэсний дараа “үрчлэн авсан болон” гэж нэмэх. Дэмжиж байгаа гишүүд гараа өргөнө үү. 11-ээс 10. 

14.Төслийн 13.4.5, 20.1.2, 20.1.3, 21.1.1, 21.1.2, 22.1.2, 22.1.3 дахь заалтыг тус тус хасах. /Хөгжлийн бэрхшээлтэй иргэн болон ахмад настны нийгмийн хамгааллын тухай хуулиндаа хэвээрээ үлдэж байгаа/ Дэмжиж байгаа гишүүд гараа өргөнө үү. 11-ээс 10. 

15.Төслийн 13 дугаар зүйлийн 13.1.3 дахь заалт, 13.4 дэх хэсгийн “онцгой тохиолдлын” гэсний дараа “болон амьжиргааг дэмжих мөнгөн” гэж тус тус нэмэх. Дэмжиж байгаа гишүүд гараа өргөнө үү. 11-ээс 10. 

16.Төслийн 13 дугаар зүйлийн 13.4 дэх хэсэгт дор дурдсан агуулга бүхий 13.4.7, 13.4.8, 13.4.9, 13.4.10 дахь заалт тус тус нэмэх:
 

“13.4.7.байнгын асаргаа шаардлагатай 16 хүртэлх насны хүүхдэд сард нэг удаа;

 

13.4.8.байнгын асаргаа шаардлагатай 16 ба түүнээс дээш насны иргэнд улиралд нэг удаа;

 

13.4.9.гурав ба түүнээс дээш тооны 14 хүртэлх насны хүүхэдтэй өрх толгойлсон эх /эцэг/-д  жилд нэг удаа;

 
 
13.4.10.“Эхийн алдар” нэг, “Эхийн алдар” хоёр одонтой эх жилд нэг удаа мөнгөн тусламж давхардуулахгүйгээр авах эрхтэй.”. Дэмжиж байгаа гишүүд гараа өргөнө үү. 11-ээс 10. 

17.Төслийн 13.5 дахь хэсгийн “Нийгмийн даатгалын тухай хуульд заасан жирэмсэний болон амаржсаны тэтгэмж авах эрх үүсээгүй” гэснийг хасах. Дэмжиж байгаа гишүүд гараа өргөнө үү. 11-ээс 10. 

18.Төслийн 16.1 дэх хэсгийн “үндэслэн” гэснийг “харгалзан” гэж өөрчлөх. Дэмжиж байгаа гишүүд гараа өргөнө үү. 11-ээс 10. 

19.Төслийн 18.2 дахь хэсгийн “иргэн” гэсний өмнө “өрхийн гишүүн,” гэж нэмэх. Дэмжиж байгаа гишүүд гараа өргөнө үү. 11-ээс 10. 

20.Төслийн 18.3, 18.4, 18.5, 19.4, 24.1, 24.3, 24.6, 24.9, 25.1.8, 25.1.10, 26.1, дэх хэсгийн “аймаг” гэсний дараа “нийслэл,” гэж тус тус нэмэх. Дэмжиж байгаа гишүүд гараа өргөнө үү. 11-ээс 10. 

21.Төслийн 20.1.1 дэх заалтын “хүүхэд” гэсний дараа “сургуулийн өмнөх боловсролын болон” гэж нэмэх. Дэмжиж байгаа гишүүд гараа өргөнө үү. 11-ээс 10. 

22.Төслийн 22 дугаар зүйлийн 22.1.1 дэх заалтыг дор дурдсанаар өөрчлөн найруулах:

“22.1.1.энэ хуулийн 3.1.2-т заасан өрхийн гишүүн, иргэдийн дотроос нийгмийн халамжийн асуудал эрхэлсэн төрийн захиргааны төв байгууллагын тодорхойлсон хүнсний хангамж зайлшгүй шаардлагатай өрхийн гишүүн, иргэн” гэж өөрчлөх. Дэмжиж байгаа гишүүд гараа өргөнө үү. 11-ээс 10. 

23.Төслийн 22 дугаар зүйлийн 22.3 дахь хэсгийн “хөтөлбөрийг” гэснийг “хөтөлбөр, журам, хэмжээг” гэж өөрчлөх. Дэмжиж байгаа гишүүд гараа өргөнө үү. 11-ээс 10. 

24.Төслийн 22 дугаар зүйлд дор дурдсан агуулгатай 22.4 дэх хэсэг нэмэх:


“22.4.Энэ хуулийн 13.1.2-т заасан тэтгэмж, 20.2.1, 21.1.3, 22.1.1-д заасан үйлчилгээ тус бүрд хамруулах Нийгмийн халамжийн дэмжлэг туслалцаа зайлшгүй шаардлагатай иргэн, өрхийн гишүүнийг тодорхойлох журмыг Засгийн газар батална.”  Дэмжиж байгаа гишүүд гараа өргөнө үү. 11-ээс 10. 

С.Эрдэнэ:-Өрхийн гишүүн, иргэнийг 

Д.Очирбат:-Редакцийн саналыг хүлээж авлаа. 


25.Төслийн 24.4 дэх хэсгийн “аймаг, дүүргийн нийгмийн халамжийн үйлчилгээний даргатай” гэснийг “сум, хорооны Засаг даргатай” гэж өөрчлөх. Дэмжиж байгаа гишүүд гараа өргөнө үү. 11-ээс 10. 

Д.Дондог:-Энэ дээр санал байна. Суманд байгаа нийгмийн ажилтныг аймаг, дүүргийн нийгмийн халамжийн даргатай зөвшилцөж, сумын Засаг даргатай зөвшилцөж, нийгмийн халамжийн газрын дарга тавина гэсэн ийм утгатай заалт орсон байгаа. Өчигдөр ажлын хэсэг дээр ярьсан. Өмнө нь босоо тогтолцоогоо орон нутгийн хэвтээ тогтолцоонд шилжүүлэх чиглэлээр бүх хуулиуд гараад явж байгаа. Энэ хуулин дээр орон нутагт хэн энэ халамжийн асуудлыг хариуцах вэ, хуулийн хэрэгжилтийг хэн хариуцах вэ гэхээр зэрэг Засаг дарга гээд энэний өмнө бас заачихсан байгаа, энэ зүйл заалтан дээр. Тэгэхээр тэр хүнд энэ томилгоог нь хариуцуулахгүйгээр шууд дээрээс нь босоо томилчихоор зэрэг тэр Засаг дарга ажил хариуцаж хийнэ гэхэд хэцүү болчихож байгаа юм. Энэ утгаар нь бусад хуулийнхаа жишгийг дагаад Засаг дарга нь аймаг, дүүргийн нийгмийн халамжийн үйлчилгээний даргатай зөвшилцөөд томилж байвал яасан юм бэ гэсэн санал байгаа юм. Яагаад гэвэл хуулийн төсөл дээр тэгж орж ирсэн юм байна лээ. Тэрнийг өөрчилье гэсэн санал явж байгаа. Гэхдээ би цөөнх болчихсон.

С.Эрдэнэ:-Ер нь сум, хороон дээр байгаа хоёрхон албан тушаал байгаа шүү дээ, тэрний нэг нь даатгалын байцаагч, нэг нь нийгмийн халамжийн байцаагч. Тэгээд энэ хоёр нь хоёулаа дээрээсээ шууд томилогддог, босоо удирдлагатай явдаг. Одоо суман дээр байгаа байцаагчийг сумын Засаг дарга нь томилно гэх юм болно сумын Засаг даргын бүтцэд орж байгаа юм, Тамгын газрын бүтцэд орох шаардлагатай болчихож байгаа юм. Тэгэх юм бол цалингийн сан, бусад асуудал нь бүгд Засаг даргын Тамгын газрын цалингийн сан руу шилжих, наана чинь бүхэл бүтэн цалингийн өөрчлөлт, өчнөөн юм шийдэгдэх болоод явчихаж байгаа юм. Үндсэндээ мэргэжил арга зүйн талаасаа, аль аль талаасаа нийгмийн даатгал ч гэсэн өнөөдөр бүх сумдын нийгмийн даатгалын байцаагч нарыг тухайн аймгийн нийгмийн даатгалын хэлтсээс томилж байгаа шүү дээ. Ингээд явж байгаа. Тухайн байцаагчийн цалингийн сан, мэргэжил арга зүй, нийгмийн асуудал бүх юм нь аймгийн нийгмийн даатгалын хэлтэс нь харьяалаад явж байгаа. Яг энэнтэй адилхан халамж ч гэсэн яг ингээд явж байгаа. Энийг тэр тухайн багаас нь салгаад сумдын засаг дарга нарт харьяалуулна гэх юм бол нийгмийн асуудлаас эхлүүлээд маш олон асуудлыг шийдэх асуудал нь тухайн сумын Засаг даргын нуруун дээр ирнэ. Ингэж чадах юм бол хамаа алга. Яг ийм бололцоо одоогоор сумдад байхгүй. Хороонд бол бүр байхгүй. Хорооны Засаг дарга тэгээд ч хүн томилох эрх байхгүй. Өнөөдөр хорооны Засаг дарга ямар ч албан тушаалтныг томилдоггүй. Ийм хуулийн үндэслэлтэй байгаа юм. Тийм учраас энийг сум, хороо гэдгийг энэ чигээр нь явуулъя гэсэн саналтай байгаа юм.

Д.Очирбат:-Зарчмын зөрүүтэй 2 санал гарч ирсэн. Тэгэхээр 24.4 дэх санал хураагдана. Дээрээс нь Дондог гишүүний гаргасан санал. Зарчмын зөрүүтэй санал дахиж хураагдана. 

Д.Дондог:-Эрдэнэ гишүүний санал дэмжигдвэл тэгээд цөөнх болоод явахаас өөр аргагүй. Эрдэнэ гишүүний санал уначихвал төсөлд байгаа санал нь үлдчихнэ. Төсөл дээр миний гаргасан байгаа.

Д.Очирбат:-За энэ 25 дахь саналыг хураалгая. Энэ санал дэмжигдвэл энэ саналаараа дэмжигдээд явна. Хэрэв дэмжигдэхгүй бол хуучин оруулж ирсэн төслийнхөө хүрээнд гэж ойлгож болно.

Д.Дондог:-Нийгмийн халамжийн асуудал хариуцсан байгууллага гэдэг дээр нийгмийн халамжийн үйл ажиллагааг улсын хэмжээнд улсын хэмжээнд нийгмийн хамгааллын асуудал эрхэлсэн төрийн захиргааны төв байгууллага, орон нутагт тухайн шатны Засаг дарга тус тус эрх хэмжээний хүрээнд хариуцна гэсэн заалт байгаад байгаа юм. Тэрэнтэй холбоотой л би тэгж тавиад байгаа юм л даа. Хэрвээ энэ заалт... ер нь цөөхөн газар босоо байгаа л даа. Буцаад бүгдээрээ босоо болох юм руу орох гэж байна шүү дээ.

Д.Очирбат:-За тэгэхээр төслийн 24.4 дэх хэсгийн “аймаг, дүүргийн нийгмийн халамжийн үйлчилгээний даргатай” гэснийг “сум, хорооны Засаг даргатай” гэж өөрчлөх. Дэмжиж байгаа гишүүд гараа өргөнө үү. 11-ээс 7. Дэмжигдлээ. Дондог гишүүн цөөнх боллоо.

26.Төслийн 26 дугаар зүйлд дор дурдсан агуулгатай 26.5 дахь хэсэг нэмэх:
“26.5.Энэ хуулийн 26.2-т заасан нийгмийн асрамж, халамжийн үйлчилгээ үзүүлэх байгууллагатай хамтран ажиллах гэрээ байгуулах журмыг нийгмийн халамжийн асуудал эрхэлсэн төрийн захиргааны байгууллага баталж мөрдүүлнэ.” Дэмжиж байгаа гишүүд гараа өргөнө үү. 11-ээс 9. 

27.Төслийн 27 дугаар зүйлийн 27.1, 27.3, 27.4, 27.5 дах хэсгийг нэгтгэн дараах байдлаар өөрчлөн найруулж, дугаарыг өөрчлөх:
“27.1.Энэ хуулийн 3.1.2, 3.1.5-т зааснаас бусад иргэнийг нийгмийн халамжийн үйл ажиллагаанд хамруулах эсэх талаар шийдвэр гаргах, халамжийн үйл ажиллагаатай холбогдсон гомдлыг хүлээн авч шийдвэрлэх үүрэг бүхий Амьжиргааг дэмжих орон тооны бус зөвлөл /цаашид “зөвлөл” гэх/ сум, хороонд ажиллана. 

27.2.Зөвлөлийн бүрэлдэхүүнийг сум, хорооны Засаг даргын санал болгосноор сум, хороонд Иргэдийн Төлөөлөгчдийн Хурлын Тэргүүлэгчид, Иргэдийн Нийтийн Хурлаар хэлэлцэж батална.

27.3.Зөвлөл нь 7 хүний бүрэлдэхүүнтэй байх ба дараах төлөөллөөс бүрдэнэ.

  

27.3.1.нийгмийн ажилтан 1 хүн


27.3.2.төрийн байгууллагын төлөөлөл 2 хүн


27.3.3.иргэний төлөөлөл 2 хүн


27.3.4.төрийн бус байгууллагын төлөөлөл 2 хүн
27.4.Зөвлөлийн гишүүнд дараах этгээдийг нэр дэвшүүлэхгүй:


27.4.1.Засаг дарга;


27.4.2.хорооны хэсгийн ахлагч.

 
27.5.Энэ хуулийн 27.3.3, 27.3.4-т заасан Зөвлөлийн гишүүний бүрэн эрхийн хугацаа 2 жил байх бөгөөд уг гишүүнийг нэг удаа улируулан сонгож болно.
 
27.6.Зөвлөлийн үйл ажиллагаанд суманд иргэдийн Хурлын Тэргүүлэгчид, хороонд иргэдийн Нийтийн Хурлын Тэргүүлэгчид хяналт тавьж ажиллана.

 
27.7.Зөвлөлийн шийдвэр нь Хувь хүний нууцын тухай хуульд зааснаас бусад тохиолдолд олон нийтэд нээлттэй, ил тод байна.”. Дэмжиж байгаа гишүүд гараа өргөнө үү. 
С.Эрдэнэ:-27.4.2-т “хорооны хэсгийн ахлагч” гээд орчихсон байна л даа. Зөвлөлийн гишүүнд дараахь этгээдийн нэр дэвшүүлэхгүй гээд. Хорооны Засаг дарга, Сумын Засаг дарга ойлгомжтой. Хорооны хэсгийн ахлагч гэсэн ийм орон тоо байдаг юмуу, ийм орон тоо байхгүй шүү дээ. Албан ёсны хуульчилсан ийм орон тоо байхгүй. Энэ бол Засгийн газар Их Хурал алинаас нь ч ийм хууль тогтоомж гараагүй. Өнөөдөр энэ хэсгийн ахлагч гэсэн хууль бус орон тоо яваад байгаа шүү дээ. Одоо энийг бүр ингээд хуульчлаад яваад байж болж байгаа юмуу?

Д.Очирбат:-Эрдэнэ гишүүний асуултанд хариулъя.

Д.Нямхүү:-27.4.2-ын хорооны хэсгийн ахлагч өмнө нь бид энэ дотроо байж байвал зүгээр гэж үзэж байсан юм. Бүрэлдэхүүндээ.

С.Эрдэнэ:-Яг хуулиар баталгаажсан орон тоо мөн үү гэж асууж байна.

Д.Нямхүү:-Хуулиар баталгаажсан нийгмийн ажилтан нь орчихсон байгаа. Энийг сайн мэдэхгүй байна.

С.Эрдэнэ:-Тэгэхээр хорооны хэсгийн ахлагч гэсэн ийм орон тоо байхгүй л дээ.

Д.Очирбат:-Байхгүй юмыг байлгаж болохгүй л гээд байгаа юм байна шүү дээ.

С.Эрдэнэ:-Тийм. Тэгэхээр энийг хасах нь зүйтэй гэж санал оруулах гээд байна. 

Д.Очирбат:-Ажлын хэсгийн ахлагч

Д.Дондог:-Санал нэг байна. Яагаад гэвэл өөр хуулинд тусгагдаагүй учраас энэ хуулиар шинэ орон тоо бий болгож байна.

Д.Очирбат:-Тэгвэл би 27.4-ийг дахиад уншчихъя. 27.4.Зөвлөлийн гишүүнд дараах этгээдийг нэр дэвшүүлэхгүй:


27.4.1.Хорооны Засаг дарга;
Ингээд 27-р саналыг дэмжиж байгаа гишүүд гараа өргөнө үү. 11-ээс 9. 

28.Төслийн 28 дугаар зүйлийн 28.1 дэх хэсгийг дараах байдлаар өөрчлөн найруулах:
“28.1.Нийгмийн ажилтны мэргэжлээр бакалавр болон түүнээс дээш түвшний боловсролтой, нийгмийн ажлаар мэргэшүүлэх сургалтад хамрагдсан, ажил үйлчилгээ явуулах эрх авсан иргэнийг нийгмийн ажилтнаар ажиллуулна.”.

С.Эрдэнэ:-Сүүлд нэмэлтээр орж ирсэн юмнуудыг заримыг нь ойлгохгүй байгаа учраас асуугаад байна л даа. Ажил үйлчилгээ явуулах эрх авсан ирсэн гэж ямар иргэнийг хэлж байгаа юм бэ, энийг тодруулж өгөхгүй юу. Ийм эрх олгодог юмуу?

Д.Очирбат:-Түвшинжаргал хариулъя.

Э.Түвшинжаргал:-Энэ хуулийнхаа төслөөр, өргөн барьсан төсөл дээрээ тийм байгаа. 

С.Эрдэнэ:-Үгүй, үгүй. Энийг би асууж байна шүү дээ. Бакалавр болон түүнээс дээш түвшний боловсролтой, нийгмийн ажлаар мэргэшүүлэх сургалтанд хамрагдсан гэдгийг зөвшөөрч байна. Яг ажил үйлчилгээ явуулах эрх авсан иргэн гэж ямар иргэн байгаа юм. Ийм тусгай эрх байгаа юмуу? Олгодог.

Д.Очирбат:-Яам ямар саналтайгаар эрх авсан иргэнийг гэж оруулж ирсэн юм?

Д.Дондог:-Өргөн барьсан  хуулийн төсөл дээрээ бол нийгмийн ажилтан гэдэгт “хүлээн зөвшөөрч ажил үйлчилгээ явуулах эрх олгосон” гэж. Тэгэхээр яамныхан  хариулах юм байна.

Д.Чойжилсүрэн:-Одоо мөрдөж байгаа хуулин дээр аттестатчилал явуулж, эрх олгох тухай заалт байдаг. Энийг үргэлжлүүлэн авч явна гэж үзэж байгаа. Ер нь төрийн үйлчилгээний байгууллагууд, эмнэлэг, багш эд нар бол бакалавр мэргэжил дээрээ дахиад аттестатчилалд ороод үйлчилгээ үзүүлэх эрх авдаг. Яг тэрэнтэй адилханаар зохицуулдаг байхаар мэргэжлийн онцлогоор нь ингэж заасан байгаа.

С.Эрдэнэ:-Үгүй, Чойжилсүрэн даргаа. Энэ ажил үйлчилгээ явуулах эрх авсан гээд байна л даа. Би тодруулж байгаа нь ийм ажил үйлчилгээ явуулах эрх олгодог тийм журам, дүрэм батлагдсан, тийм сертификат байдаг юмуу?

Д.Чойжилсүрэн:-Байдаг.

С.Эрдэнэ:-Хэдийнээс эхэлж мөрдсөн юм?

Д.Чойжилсүрэн:-2008 оноос мөрдөгдөөд явж байгаа. 

С.Эрдэнэ:-Сайдын тушаал гарсан юмуу?

Д.Чойжилсүрэн:-Хоёр сайдын хамтарсан тушаал. Боловсрол, соёл, шинжлэх ухааны сайд, Нийгмийн хамгаалал, хөдөлмөрийн сайдын тушаал.

С.Эрдэнэ:-Одоо хүчин төгөлдөр байгаа юм байна, тийм үү?

Д.Чойжилсүрэн:-Байгаа.

Д.Очирбат:-Ажил үйлчилгээ явуулах эрх бүхий иргэн гэсэн тийм хэллэг, нэр томъёо байдаг юмуу?

Д.Чойжилсүрэн:-Байдаг, тушаалдаа байгаа. 

Д.Очирбат:-Танай сайд яасан, Ганди сайд яасан бэ?

Д.Чойжилсүрэн:-Халамжийн хуулинд, одоо мөрдөж байгаа хуулинд энэ юугаараа батлагдсан байдаг юм.

Д.Очирбат:-Ганди сайд яасан бэ?

Д.Чойжилсүрэн:-Ерөнхий сайд дээр ажил хаясан багш нарын асуудлаар зөвлөлгөөн болоод байгаа юм. Ерөнхий сайдаас өгсөн үүргийн дагуу. Боловсролын сайдтай өдрөөс хойш л суугаад байгаа.

Д.Очирбат:-28-р саналыг дэмжиж байгаа гишүүд гараа өргөнө үү. 11-ээс 9. 

29.Төслийн 29 дүгээр зүйлийн 29.1 дэх хэсгийн “өрхийн бүртгэл, мэдээллийн нэгдсэн сүлжээ” гэснийг “өрхийн мэдээллийн нэгдсэн санг” гэж өөрчлөх. Дэмжиж байгаа гишүүд гараа өргөнө үү. 11-ээс 8. 

30.Төслийн 31.1 дэх хэсгийн “авсан тэтгэвэр, тэтгэмж, нийгмийн халамжийн үйлчилгээний болон уг үйлдлийг илрүүлэхтэй холбогдон гарсан зардлыг нөхөн төлүүлнэ” гэснийг “уг үйлдэлтэй нь холбоотойгоор учирсан хохирлыг төлүүлж, улсын байцаагч 50000-100000 төгрөгөөр торгоно.” гэж өөрчлөх. Дэмжиж байгаа гишүүд гараа өргөнө үү. 12-оос 10. 

31.Төслийн “Хөдөлмөрийн чадвар алдсан шалтгаан, хувь хэмжээ, хугацааг үндэслэлгүйгээр буюу хуурамчаар тогтоосон албан тушаалтныг Хөдөлмөрийн тухай хуулийн 141.1.17-д заасны дагуу торгож, олгогдсон тэтгэвэр, тэтгэмж, үйлчилгээний зардлыг хууль тогтоомжид заасны дагуу нөхөн төлүүлнэ” гэсэн 31.3 дахь хэсгийг хасах. Дэмжиж байгаа гишүүд гараа өргөнө үү. 12-оос 9. 
32.Төслийн 32 дугаар зүйлийн 32.1 дэх хэсэгт заасан “2011 оны 01 дүгээр сарын 01-ний” гэснийг “2012 оны 7 дугаар сарын 01-ний” гэж өөрчлөх. Дэмжиж байгаа гишүүд гараа өргөнө үү. 12-оос 9. 
Хоёр.Найруулгын шинжтэй саналууд:

1.Төслийн 8 дугаар зүйлийн 8.2.6 дахь заалтын “нийгмийн ажилтны” гэсний дараа “чадавхи бэхжүүлэх” гэж нэмэх.
2.Төслийн 13.4.1 дэх заалтын “гэр бүлийн гишүүн” гэснийг хасах.
3.Төслийн 18.1.1 дэх заалтын “амьдралын итгэл үнэмшил,” гэсний дараа “бие даан амьдрах чадвар,” гэж нэмэх.

4.Төслийн 18.1.9 дэх заалтын “өвөрмөц хэрэгцээ бүхий” гэснийг “энэ хуулийн 18.2-т заасан” гэж өөрчлөх.
5.Төслийн 18.6 дахь хэсгийн “Аймаг, нийслэл, дүүргийн нийгмийн халамжийн үйлчилгээний байгууллагаас” гэснийг хасах.
 
6.Төслийн 19.2.1 дэх заалтын “өндөр настан” гэснийг “ахмад настан” гэж өөрчлөх.
7.Төслийн 19.5.1 дэх заалтын “хувцас, хичээлийн хэрэглэлийн” гэснийг хасах.
8.Төслийн 20.2.5 дахь заалтын “асрамжийн газарт өсч хүмүүжиж” гэснийг “төрөлжсөн асрамжийн үйлчилгээнд хамрагдаж” гэж өөрчлөх.
9.Төслийн 24.5, 28.7.2 дахь заалтын “зорилтот бүлгийн” 28.7.1 заалтын “зорилтот бүлэгт” гэснийг “нийгмийн халамжид хамрагдах өрх, иргэний” гэж тус тус өөрчлөх.

Д.Дондог:-Хуулинд орсон юман дээр бид нар өчигдөр яриад энэ хуулинд орсон “өрх” гэдэг үгийг бүгдийг нь “өрхийн гишүүн, иргэний” гэдгээр өөрчилнө гэж бид тохирсон байгаа. Тэгэхээр манайхан редакц дээрээ сайн анхаараарай.

Д.Очирбат:-Энэ редакциараа тэгж өөрчлөгдөх нь. Манайхан та нар энэ дээрээ анхаарах ёстой шүү. Түрүүнээс хойш хоёр гурван ийм алдаа гарчихлаа шүү.
10.Төслийн 28 дугаар зүйлийн 28.9 дэх хэсгийг дараах байдлаар өөрчлөн найруулж, дугаарыг өөрчлөх:

 

“28.8.6.ажлын онцлогоос шалтгаалан тусгай өрөө эсхүл тусгаарлалт бүхий ажлын байр болон шаардлагатай техник, тоног төхөөрөмжөөр хангагдах.”.

11.Төслийн 29 дүгээр зүйлийн 29.2 дахь хэсгийн “тайлан мэдээ” гэсний өмнө “Энэ хуулийн 29.1-д заасан сангийн” гэж нэмэх.
12.Төслийн 31.4 дэх хэсгийн “захиргааны шийтгэл ногдуулна” гэснийг “хариуцлага хүлээлгэнэ” гэж өөрчлөх. Дэмжиж байгаа гишүүд гараа өргөнө үү. 12-оос 8. 

Нэг зүйлийг асуугаадахъя. Төслийн 19.5.1 дэх заалтын хувцас, хичээлийн хэрэгслийн гэснийг хасах гэж байна. Энэ ямар заалт байсан юм бэ? Яг нөгөө хувцас, хичээлийн хэрэгсэл олгодог юм нь бүр хасагдаж байгаа юм биш биз дээ. Тэр нь байгаа биз дээ. За ойлголоо. 

Ахмад настны нийгмийн хамгааллын тухай хуульд нэмэлт, өөрчлөлт 

оруулах тухай хуулийн төслийн талаархи саналын томъёолол
1.Төсөлд 2 дугаар зүйлийг дараах байдлаар өөрчлөн найруулах:
“2 дугаар зүйл.Ахмад настны нийгмийн хамгааллын тухай хуулийн 4 дүгээр зүйлийн 4.1.3 дахь заалтын “нөхцөлт мөнгөн” гэснийг “нийгмийн халамжийн” гэж, 5 дугаар зүйлийн 5.1.10 дахь заалтын “жилд” гэснийг “сард” гэж тус тус өөрчилсүгэй.”
Д.Дондог:-Энэ дээр яамныхан нэг санал хэлнэ гэсэн.


Д.Чойжилсүрэн:-Одоо мөрдөж байгаа хуулиар төрийн соёрхолт гэж алдар цолтой хүмүүст нэмэгдэл олгодог юм. Энэ дээр сүүлийн үеийн төрийн шагнал авсан хүмүүс бас оруулж ирдэг юм, бид хамрагдъя гээд. Энэ байдлыг судлаад үзэхээр Ерөнхийлөгчийн Тамгын газартай албан бичгээр харьцахад Төрийн соёрхол, Төрийн шагнал хоёр бол угтаа нэг шагнал юм. Цаг хугацааны хувьд нэр нь өөрчлөгдсөн гэж хариу өгсөн юм. Тийм болохоор төрийн соёрхолтыг төрийн шагналттай нь давхар багтаахаар л тусгаж өгөх нь зүйтэй юм байна гэж үзэж байгаа.


Д.Очирбат:-Хуулийн дэгээр бол бас оруулж болох юм байна. Энийг яамны саналыг дэмжээд, дэмжиж байгаа гишүүд гараа өргөнө үү. 12-оос 10.

Хөгжлийн бэрхшээлтэй иргэний нийгмийн хамгааллын тухай хуульд нэмэлт, өөрчлөлт оруулах тухай хуулийн төслийн талаархи саналын томъёолол
1.Төслийн 1 дүгээр зүйл буюу хуулийн 5 дугаар зүйлд дор дурдсан агуулгатай 5.1.14 дэх заалт нэмэх:
“5.1.14.хөгжлийн бэрхшээлтэй иргэн олимп, тивийн наадам, дэлхийн зэрэглэлийн тэмцээнд оролцож алт, мөнгө, хүрэл медаль хүртсэн тохиолдолд уг тэмцээнийх нь давтамжийн хугацаатай дүйцүүлэн түүний нэг сарын тэтгэвэртэй тэнцэх хэмжээний мөнгөн тусламжийг бөөнөөр нь 1 удаа олгох.”. Дэмжиж байгаа гишүүд гараа өргөнө үү. 12-оос 10. 
Э.Түвшинжаргал:-Энэ тэмцээнийх нь давтамжийн хугацаатай гэхээр олимп 4 жилд 1 гэхээр 48 сар. 48 сарыг 1 сарын 100.000 гэхээр 4 сая 800 мянган төгрөг гэсэн үг. Дэлхийн аварга нь болохоор 2 жилд гээд, тэрүүгээрээ. 

Д.Очирбат:-За за. Бид 1 сарынх л гэж ойлгоод байгаа.

2.Төслийн 2 дугаар зүйлийг 3 дугаар зүйл болгож дараах байдлаар өөрчлөн найруулах:

“3 дугаар зүйл.Хөгжлийн бэрхшээлтэй иргэний нийгмийн хамгааллын тухай хуулийн 4 дүгээр зүйлийн 4.1.3 дахь заалтын “нөхцөлт мөнгөн” гэснийг “нийгмийн халамжийн” гэж, 5 дугаар зүйлийн 5.1.2 дахь заалтын “3 жил” гэснийг “2 жил” гэж, мөн зүйлийн 5.1.3 дахь заалтын “5 жил” гэснийг “3 жил” гэж,  мөн зүйлийн 5.1.4 дэх заалтын “5 жил” гэснийг “3 жил” гэж, мөн зүйлийн 5.1.5 дахь заалтын “тусгай” гэснийг “цэцэрлэг” гэж, мөн зүйлийн 5.1.6 дахь заалтын “бүрэн” гэснийг “50 ба түүнээс дээш хувиар”гэж тус тус өөрчилсүгэй.”. Дэмжиж байгаа гишүүд гараа өргөнө үү. 12-оос 10. 
3.Төсөлд дор дурьдсан агуулгатай 2 дугаар зүйл нэмэх:
“2 дугаар зүйл.Хөгжлийн бэрхшээлтэй иргэний нийгмийн хамгааллын тухай хуулийн 5 дугаар зүйлийн 5.1.5 дахь заалтын “хөнгөлөх” гэсний дараа “, эсхүл автобусаар үйлчлэх” гэж, “хүүхэд” гэсний дараа “түүний асран хамгаалагч харгалзан дэмжигчийн” гэж, мөн зүйлийн 5.1.13 дахь заалтын “иргэн” гэсний дараа “, хөгжлийн бэрхшээлтэй хүүхэд” гэж тус тус нэмэх.”.

Арвин гишүүн
Д.Арвин:-Нямхүү сайдаас асууя. Бид нар хөгжлийн бэрхшээлтэй иргэний нийгмийн хамгааллын хуулийг яг энэ асуудлаар өмнө нь хуулинд байгаа, та нар энд хуультай холбогдуулаад хөгжлийн бэрхшээлтэй иргэдэд хөнгөлөх, автобусаар үйлчлэх бүх зүйл дээр, эмнэлгээр үйлчлэхэд нь дандаа ингэж яах үнэмлэхүүд өгсөн юм байна лээ. Цэнхэр. Хуулийнхаа дагуу өгсөн юм шиг байна. Энэнийхээ хэрэгжүүлэх заалтаа та нар ямар хуулиар тусгасан юм бэ? жишээлбэл, та нар нэг цэнхэр үнэмлэх өгчихсөн. Тэгтэл энийг ерөөсөө автобусаар ч явахад  хөнгөлж өгөхгүй байна, эмнэлэгт ороход ч очер дараалалгүй оруулна гээд очер дараалалтай оруулж байна. Бүх зүйл дээр хөнгөлнө гэсэн, тэд нарыг дэмжиж яасан гэсэн тэр цэнхэр үнэмлэх чинь аль ч шатанд үйлчлэхгүй байна. Энэ хуулийг хэрэгжүүлэх, дагалдах хууль гарах ёстой байсан юмуу, эсвэл тэр салбаруудын дарга нарын юунд нь захирамжаар хийх ёстой юмуу, яг энэ хэрэгжүүлэх юм чинь аль шатандаа хаанаа явж байгаа юм бэ гэж асууя.

Д.Очирбат:-Ганди сайд хариул.

Д.Чойжилсүрэн:-Хөгжлийн бэрхшээлтэй иргэний нийгмийн хамгааллын тухай хуульд хөгжлийн бэрхшээлтэй иргэнийг бүртгэх, үнэмлэхний ажлыг зохицуулж байна. 14-р зүйлд нь заасан байдаг. Цаад агуулга нь хөгжлийн бэрхшээлтэй иргэд очер дараалалгүй үйлчлүүлэх, нийтийн тээвэр, хэрэгслээр зорчиход нь үнэмлэхийг хэрэглэхээр заасан байдаг. Гэвч нийслэлийн нийтийн тээврийн байгууллагууд энэ үнэмлэхээр үйлчлэхгүй байгаа. Бусад үйлчилгээнүүддээ зохих хэмжээгээр дараалал харгалзахгүй үйлчилдэг ийм үйлчилгээнүүд явдаг. Нийтийн тээвэрт үнэхээр хэрэгсэхгүй байгаа. Энэ талаар бид олон удаа ярьж хэлэлцсэн байгаа.

Д.Арвин:-Үгүй, үгүй. Наад автобусаар ч биш, бүх шатанд тэр цэнхэр үнэмлэхийг аваад эмнэлэгт ч дарааллаар оруулахгүй, ерөөсөө энэ хууль чинь хэрэгжихгүй байна гэдэг. Сая хөгжлийн бэрхшээлтэй иргэдийн нэг чуулганд суусан. Бүгдээрээ ийм юм ярьж байна. Энийг яаж хэрэгжүүлэх вэ, энэ дагалдах хуулиа энэнтэй дагуулаад гаргах юмуу, яах юм. Тэр дагалдах хуулиа гарга л даа. Хууль чинь тэнд хэрэгжихгүй. Тэр хөгжлийн бэрхшээлтэй улсууд чинь бүгдээрээ энийг эсэргүүцээд сууж байна. Тэгэхээр бид нар төрөөс энэ хуулийг хэрэгжүүлэхийн тулд яах ёстой юм бэ гэдгийг надад хэлээд өг. Цаана чинь ерөөсөө хэрэгжихгүй байна.

Ю.Отгонбилэг:-Би нэмэлт хэлье. Саяны хэлсэн хөгжлийн бэрхшээлтэй иргэний нийгмийн хамгааллын тухай хуулийн 10-р зүйл дээр яг энэ асуудлыг аймаг, нийслэлийн Засаг даргын Тамгын газар, Иргэдийн хурал хариуцахаар заачихсан байдаг юм. Тэгэхээр аймаг, нийслэлийн иргэдийн  хурал хэлэлцээд орон нутагтаа байгаа энэ ажлыг зохион байгуулах үүрэгтэй байгаа юм. Энэ үүрэг бас яг амьдрал дээр хэрэгжих нь зарим талаараа ийм юу болчихоод байгаа юм л даа.

Д.Очирбат:-Ажлын хэсгийн гишүүд тэр гишүүний ийм асуултанд хариулъя. Эмх замбараагүй. Би нэг юм нэмчих үү гээд. Хэнийх нь дундаас ч яриад байгаа юм.

Хоёрдугаарт, асуултанд хариулахдаа өөрсдийнхөө нэрийг хэлээрэй, эхэнд нь.

Д.Арвин:-Хариулт бол мэдээж, тэгээд дагалдах тийм юм хийгээд байж байна. Тэгтэл аймаг, орон нутгийн иргэдийн хурал нь тэрэнд ерөөсөө шийдвэр гаргаагүй. Их Хурал энийг бас бодолцох хэрэгтэй л дээ. Тэр ядуу улсуудаас 2000 төгрөг авч, бас 500 төгрөг авч ингээд цэнхэр үнэмлэх өгчихөөд юу ч хэрэгжүүлэхгүй, хууль нь хэрэгжихгүй байхад энэ хуультай холбогдуулаад... энийг яахав? 

Д.Дондог:-Ажлын хэсэг гаргаад хуулийн биелэлтийг шалгана гээд үзчихгүй юу. Хэрэгжихгүй байгаа бол.

Д.Арвин:-Огт хэрэгжихгүй байна.

Д.Очирбат:-Ганди сайд

Т.Ганди:-Ер нь яг төсөв дээр, орон нутгийн төсөв дээр тодорхой нэмэлт төсөв хийж өгч байгаа. Энэ хөгжлийн бэрхшээлтэй иргэд гэдэг юмуу, ахмад настан байдаг юмуу, унаа, нийтийн тээврээр үйлчлэх унаа, мөнгөний асуудал дээр тодорхой хэмжээний нэмэлт, төсвүүдийг суурилуулж өгч байгаа юм. Энэ төсвөөс хэрхэн яаж хүртэж байна вэ, жигд хөнгөлөлтийн билет тараагдаж чадаж байна уу, төсөв нь үр дүнтэйгээр энэ хэрэгжиж байна уу, үгүй юу гэдэг хяналтын механизм их сул байгаа юм. Тэгэхээр энэ хяналтын механизмыг яаж хийх вэ гэхээр орон нутгийн төсвийн ерөнхийлөн захирагчдын хүрээнд тусгай нэмэлт үйлчилгээ авч байгаа энэ иргэдийн түвшинд энэ төсөв нь хүрч байна уу, үгүй юу гэдэг хяналтын механизмыг  төсвийн  хуулиар ч байдаг юмуу, зохицуулж өгвөл илүү зохимжтой юм болов уу гэж бодож байгаа юм. Тэрнээс биш хөгжлийн бэрхшээлтэй иргэдийн юмуу,  халамжийн хуулин дээрээ унаагаар үйлчлүүлнэ, төдөн төгрөгний нэмэлт авна, тэр нэмэлтийг авч байгаа эсэхийг  шалгана гээд ингээд орчихоор арай тэр нөгөө төсвийн хуваарилалтын асуудалтайгаа бас тийм зөрчилтэй зүйлүүд бий болоод байдаг юм байна лээ. Тийм учраас энийг төсвийн ерөнхийлөн захирагчид нь өгсөн чиглэлээр нь хэвээр нь үлдээгээд хяналтын механизмыг нь илүү боловсронгуй болгох талын асуудлуудаар нэмэлт, өөрчлөлт оруулах нь зүгээр болов уу гэж би бодож байна.

Д.Дондог:-Арвин гишүүний тавьж байгаа санал бол хууль хэрэгжихгүй байгаатай холбоотой санал байна. Тэгэхээр хоёр хуулинд байгаа юм байна шүү дээ. Хуулинд заачихсан. Орон нутгийн иргэдийн хурал, Засаг даргын Тамгын газар төсөвтөө суулгаж байж энийг хэрэгжүүлэхээр байгаа юм байна. Тэгэхээр энэ заалт, энэ хуулин дээр тэрнийг дахиж суулгаад хэрэггүй байх. Яагаад гэвэл зэргэлдээ хуулин дээр нь байж байгаа учраас. Гагцхүү юунаас болж байна гэдгийг нь ажлын хэсэг гаргаж шалгаж үзээд тэгээд зайлшгүй төсвийн хуулинд суулгах шаардлага байвал суулгаад өгөх хэрэгтэй. Байхгүй бол миний ойлгож байгаагаар бол ерөөсөө л хуулийн биелэлтийг шалгаад л хэрэгжүүл гэдэг чиг өгчихөд л болох юм шиг байна шүү дээ. Байнгын хорооноос ажлын хэсэг гаргаад. Яамтай хамтраад.

Д.Очирбат:-Арвин гишүүний асуудал Байнгын хороон дээр дахиад юу гаргаад саяныхыг асуудлаа хэрэгжүүлж болно. Очиж үзэх ажлын хэсэг гаргаж болно. Энийг санал гэж ойлголоо. За саяныхаа саналыг дэмжиж байгаа гишүүд гараа өргөнө үү. 12-оос 9. 

Монгол Улсын баатар, Хөдөлмөрийн баатар, Ардын болон Гавьяат
цолтон ахмад настанд төрөөс олгох нэмэгдлийн тухай хуульд нэмэлт,

өөрчлөлт оруулах тухай хуулийн төслийн талаархи саналын томъёолол
1.Хуулийн төслийг хууль санаачлагчид нь буцаах. Дэмжиж байгаа гишүүд гараа өргөнө үү. 12-оос 9.

Баярлалаа. Нийгмийн халамжийн  тухай хуулин дээр нэлээдгүй цаг зав гаргаж, ажлын хэсгийнхэн бас сайн ажиллаж, саналаа нэгтгэж орж ирсэн байна. 

Дараагийн хэлэлцэх асуудалдаа оръё. Нийгмийн даатгалын сангаас олгох тэтгэвэр, тэтгэмжийн тухай хуульд нэмэлт, өөрчлөлт оруулах тухай, Нийгмийн даатгалын тухай хуулиудыг хэрэглэх журмын тухай хуульд нэмэлт оруулах тухай хуулийн төсөл, хэлэлцэх эсэх

Төсөл санаачлагчийн илтгэлийг УИХ-ын гишүүн Эрдэнэ танилцуулна.

С.Эрдэнэ:-Нийгмийн даатгалын сангаас олгох тэтгэвэр, тэтгэмжийн тухай хуульд нэмэлт, өөрчлөлт оруулах тухай, Нийгмийн даатгалын тухай хуулиудыг хэрэглэх журмын тухай хуульд нэмэлт оруулах тухай хуулийн төслийн танилцуулгыг хийе.

Нийгмийн даатгалын сангаас олгох тэтгэвэр, тэтгэмжийн тухай хууль, Нийгмийн даатгалын тухай хуулиудыг хэрэглэх журмын тухай хуульд нэмэлт, өөрчлөлт оруулах тухай хуулийн төслийг УИХ-ын гишүүн Эрдэнэ, Ганхуяг, Энхбат, Гантөмөр нар 2011 оны 5-р сарын 30-ны өдөр УИХ-д өргөн мэдүүлсэн.

Энэ хуулийн төслийн товч агуулга нь 1995 оноос өмнө болон хойш тогтоогдсон тэтгэврийн хэмжээ хоорондоо зөрүүтэй байгаа нь харилцан адил тэнцүү байх, тэгш үйлчлэх зарчмыг алдагдуулахад хүрсэн юм байна гэж үзэж байгаа.

Зохицуулах харилцаа нь 1995 оноос өмнөх ба дараахь үеийн тэтгэврийн зөрүүг арилгах талаархи харилцааг зохицуулах зорилгоор хуульд нэмэлт оруулахаар тусгасан болно. Бодит шаардлага 1995 оноос өмнөх үеийн хөдөлмөрийн хөлс, түүнтэй адилтгах орлогоос бодож тэтгэвэр тогтоолгосон иргэд Монгол Улсад зах зээлийн харилцаа үүсэхээс өмнөх тогтолцоонд ажиллаж, амьдарч байсан ба тухайн ажил мэргэжлээсээ гадуур давхар ажил, хувийн бизнес, аж ахуй эрхлэх боломжгүй тул хуримтлуулсан хөрөнгөгүйгээр тэтгэврээ тогтоолгож байсан байна.

Дөрвөн хүүхэд төрүүлсэн хөдөлмөрийн насны залуу эхчүүдийг  тэтгэвэрт гаргаж байсан нь тухайн үеийн ажилласан жилийн хэмжээгээр тэтгэврээ тогтоолгосон байдаг.

Хууль зүйн үндэслэл: 1995 оноос эхлэн бүрдэж байгаа нийгмийн даатгалын сангаас олгох тэтгэвэр, тэтгэмжийн тухай хуулиар шинэчлэн тогтоогдсон тэтгэврийн хэмжээ 1995 оноос өмнөх үеэс илүү байгаа нь тухайн үед ажиллаж,  хөдөлмөрлөж байсан ахмадуудын эрх ашиг хөндөгдөхөд хүргэж, Үндсэн хуулийн дараахь заалтууд нийцээгүй болно. Үүнд:

1-р зүйлийн 2-т: Ардчилсан ёс, шударга ёс, эрх чөлөө, тэгш байдал, үндэсний эв нэгдлийг хангах, хууль дээдлэх төрийн үйл ажиллагааны үндсэн зарчим мөн, 14-р зүйлийн 2-т: хүнийг үндэс угсаа, хэл, арьсны өнгө, нас, хүйс, нийгмийн гарал байдал, хөрөнгө чинээ, эрхэлсэн ажил, албан тушаал, шашин шүтлэг, үзэл бодол, боловсролоор нь ялгаварлан гадуурхаж үл болно гэсэн заалт, 16-р зүйлийн 5 дахь заалтад: өндөр наслах, хөдөлмөрийн чадвар алдах, хүүхэд төрүүлэх, асрах болон хуульд заасан бусад тохиолдолд эд мөнгөний  тусламж авах эрхтэй гэсэн Үндсэн хуулийн дээрх заалтуудад нийцүүлж, нийгмийн даатгалын тухай хуулийн 12-р зүйлийн 1-д: нийгмийн даатгалын сангийн орлого, зарлагын төсвийг УИХ баталж байхаар, 12-р зүйлийн 3-т: нийгмийн даатгалын тодорхой төрлийн санд улсын төсвөөс энэ хууль хүчин төгөлдөр болохоос өмнө үүссэн үүргийн дагуу тэтгэвэр, тэтгэмжид олгох хөрөнгийг жил бүр төсвийн хуулиар тогтоох гэж заасныг үндэслэн уг хуулийн төслийг боловсруулсан. 

Тоон мэдээлэл 2012 оны 10-р сарын 1-ний өдрийн байдлаар нийгмийн даатгалын сангаас олгох бүрэн тэтгэврийн доод хэмжээ 105.3 мянган төгрөг, хувь тэнцүүлж тогтоосон тэтгэврийн доод хэмжээ 70.2 мянган төгрөг, улсын дундаж тэтгэвэр 126.9 мянган төгрөг, 1995 оноос өмнөх үеийн дундаж тэтгэвэр 125.2 мянган төгрөг, 1995 оноос хойшхи хугацаанд дундаж тэтгэвэр 127.7 мянган төгрөг байна. Нийт тэтгэвэр авагчдын 60 гаруй хувь нь тэтгэврийн доод хэмжээгээр тэтгэврээ тогтоолгосон байна.

Улсын хэмжээнд 2011 оны эхний улирлын байдлаар 95.4 мянган тэтгэврийн насны иргэн хамрагдана. 1995 оноос өмнө тэтгэврээ тогтоолгосон иргэдэд 2025 он хүртэл нөхөн олговор олгоход шаардагдах хөрөнгийн хэмжээ ойролцоогоор 155 тэрбум 546.9 мянган төгрөг болно гэсэн тоон судалгаа гарсан.

Анхаарах зүйл: Нийгмийн даатгалын тухай хуулиудыг хэрэглэх журмын тухай хуульд нэмэлтээр орох 32 дугаар зүйлийн 1-р заалт Нийгмийн даатгалын сангаас олгох тэтгэвэр, тэтгэмжийн тухай хуульд нэмэлтээр орох 5-р зүйлийн 5 дахь заалттай агуулгын болон бичлэгийн хэлбэрээр давхардаж буй тул Хууль, УИХ-ын бусад шийдвэрийн төсөл боловсруулах, өргөн мэдүүлэх журмын тухай хуулийн 12-р зүйлийн 12.1.7-д бусад хуулийн заалтыг давхардуулан заахгүйгээр шаардлагатай бол түүнийг иш татах, энэ тохиолдолд ишлэлийг тодорхой хийж, хуулийн нэр болон хэвлэн нийтэлсэн албан ёсны эх сурвалжийг бүрэн гүйцэд заасан байх гэсэн заалтад нийцүүлэн боловсруулах шаардлагатай гэж үзсэн. 

Ингээд хуулийн төслийн давхардлыг бас энд гаргаж ирсэн байгаа. 

Засгийн газраас танилцуулгыг уншъя. Засгийн газраас тэтгэврийн хэмжээг нэмэгдүүлэх шийдвэр гаргаж, амьжиргааны өртгийн өөрчлөлттэй уялдуулан тэтгэвэр тогтооход баримталсан цалин хөлсийг өсгөх тэнцүүрийг 2001 оноос хойшхи хугацаанд 5 удаа шинэчлэн тогтоож, тэтгэврийн зөрүүг ойртуулах адилтгах арга хэмжээ авсан хэдий ч шимтгэл төлсөн хугацаа нь ижил буюу ойролцоо, эрхэлсэн ажил албан тушаал нь адил иргэдийн тэтгэврийн тогтоолгосон хугацаанаас хамаарч тэдний 1995 оноос өмнө болон хойш тогтоогдсон тэтгэвэр хооронд зөрүүтэй байсаар байна.

Нийгмийн даатгал, түүний доторхи иргэдийн тэтгэвэр, тэтгэмжийн тогтолцоо нь нийгмийн хамгааллын гол хэрэглүүр болохын хувьд Монгол Улсын бүх иргэдийг баян, хоосон, боловсролтой, боловсролгүй, ажил хөдөлмөр, алс хол алслагдсан амьдрах нөхцөлтэйгээс үл хамаарч хамруулах ёстой. 1995 оноос өмнө ажилласан  хугацаагаараа тооцуулж тэтгэвэрт гарсан  хөгшдөөс бидний  тэтгэврийн хэмжээг эргэн  харж зөрүүг багасгаж өгөөч. Тэр үед ажил хийж, улс эх орондоо хүч хөдөлмөрөө зарцуулчихаад хөгширсөн хойноо бага тэтгэврээр арай ядан амьдарч байна. Энэ асуудлыг нааштайгаар шийдүүлж өгөөч гэсэн хүсэлтүүд холбогдох мэргэжлийн байгууллагуудад удаа дараа ирдэг боловч Монгол Улсын Засгийн газраас энэ талаар дорвитой арга хэмжээ авахгүй байсаар  эдгээр хөгшид хорвоогийн мөнх бусыг үзсээр байна.

Монгол Улсын Засгийн газраас 1997-2007 онд тэтгэвэр бодох хөдөлмөрийн хөлс, түүнтэй адилтгах орлогын итгэлцүүрийг хэд хэдэн удаа шинэчлэн тогтоож, иргэдийн 1995 оноос өмнө тогтоолгосон тэтгэврийг нэмэгдүүлэх арга хэмжээнүүдийг авсны үндсэн дээр тэтгэврийн зөрүү үндсэндээ арилсан гэж мэдээлдэг боловч, энэ нь тэтгэврийн хэмжээнд нөлөөлдөг гол хүчин зүйлийн нэг болох цалин хөлсний түвшинд 1990 оноос хойш гарсан өөрчлөлтүүдтэй холбоотойгоор тэтгэвэр ялгаатай хэвээрээ байгаа болно. 1995 оноос өмнөх үеийн хөдөлмөрийн хөлс, түүнтэй адилтгах орлогоос бодож тэтгэвэр тогтоолгосон иргэд Монгол Улсад зах зээлийн  харилцаа үүсэхээс өмнөх тогтолцоонд ажиллаж, амьдарч байсан ба тухайн ажил мэргэжлээсээ гадуур давхар ажил, хувийн бизнес, аж ахуй эрхлэх боломжгүй, хуримтлуулсан мөнгө хөрөнгөгүйгээр тэтгэврээ тогтоолгосон байдаг байна.

1995 оноос өмнө ажилласан хугацаагаар тэтгэврээ тогтоолгосон, одоо эдгээр хөгшдийн авч байгаа тэтгэврийн хэдэн төгрөг, мах сүү, эм, тариа, бараа бүтээгдэхүүний үнийн хөөргөдөлтэй энэ цаг үед хаанаа ч хүрэхгүйгээр туйлдуулж, сэтгэл санааны хүнд дарамтанд оруулж байгаа нь тодорхой болж, бидний нүдэнд ил байгаа нэгэн түүхэн баримт болсон. Тэгвэл Монгол Улсад 1990 онд зах зээлийн харилцаа үүсч бий болсноос хойшхи 1995 оноос хойш тэтгэврээ тогтоолгосон иргэд хэд хэдэн газар давхар ажиллах, эсвэл өөр ажил давхар гүйцэтгэж орлогоо нэмэгдүүлэх боломж нээлттэй болсноор тэдгээр иргэдийн тэтгэвэр өндөр тогтоогдож, мөн түүнчлэн хувийн бизнес, үл хөдлөх хөрөнгө, мөнгөн хуримтлалтай болсон байна. 1995 оноос өмнөх хөдөлмөрийн хөлс, түүнтэй адилтгах орлогоосоо тэтгэвэр тогтоолгосон иргэд энэ 16 жилийн хугацаанд 180 гаруй мянга нь хорвоог орхин одсон бөгөөд одоо 95.4 мянга нь үлджээ. Өөрөөр хэлбэл, жилд 17000, сард 1510, хоногт 47-48, цагт 2 тэтгэвэр авагч насан эцэслэж байна гэсэн статистик тоо баримт байна. Эдгээр цөөхөн үлдсэн тэтгэвэр авагчид маань жил ирэх тусам цөөрсөөр 10-20 жилийн хугацаанд хорвоогийн жамаар дуусах юм. Эдгээр тэтгэвэр авагчид тэтгэврийг ялгавартай тогтоосон төр засагтаа насан эцэслэх хүртлээ гомдоллох бодит байдалтай байгаа тул эдгээр хөгшчүүлийнхээ магнайг тэнийлгэх эр зориг, боломж, хийсэн алдаагаа ухамсарлаж, эрх зүйн орчноо эргэн харж, хэлмэгдүүлэлтийн буруу жишгийг арилгах боломж өнөөгийн нөхцөлд байгаа гэж үзэж байна.

2010 оны 10-р сарын 1-ний байдлаар Нийгмийн даатгалын сангаас олгох бүрэн тэтгэврийн доод хэмжээ 105.3 мянган төгрөг,  хувь тэнцүүлэн тогтоосон тэтгэврийн хэмжээ 70.2 мянган төгрөг байгааг түрүүнд дурьдсан. 1995 оноос өмнө тэтгэвэр тогтоолгосон  хөгшчүүдийг хууран мэхэлж, тэртээ тэргүй эдгээр хөгшчүүд яваад заргалдах чадваргүй болсон энэ нийгэмд хэрэггүй болсон, нэмж мөнгө зарлагадах шаардлагагүй гэсэн байр суурьтайгаар хандаж байгаа нь Монголын өнөөгийн төр засаг өвөг дээдсээ доромжилсон, түүхээ үгүйсгэж байгаа гэж үзэхээс өөр аргагүй ийм байдлыг гаргаж байгаа.

Тийм учраас эдгээр иргэдийн тэтгэврийн зөрүүг арилгах тал дээр холбогдох хууль тогтоомж, эрх зүйн нэмэлтийг оруулж энэ асуудлыг шийдэх шаардлагатай гэж үзэж байна. Анхаарал тавьсанд баярлалаа.

Д.Очирбат:-Хуулийн төсөлтэй холбогдуулан асуух асуулттай гишүүд байна уу? алга байна. Санал хэлэх гишүүд байна уу?  Тлейхан  гишүүн.

А.Тлейхан:-Засгийн газраас Эрүүл мэндийн даатгалын  хуулинд өөрчлөлт оруулсан, тэтгэврийн тухай бас юмнууд явж байгаа. Сая Эрдэнэ гишүүний энэ хоёр хуулийг хоёулангий нь хэлэлцэх эсэхийг дэмжээд, хэлэлцсэний дараа ажлын хэсэг гаргаж хамтатгаад явчихвал яасан юм бэ гэж бодож байна.

Д.Очирбат:-Уг хуулийн төсөлтэй холбогдуулан нэгдсэн  хуралдаанд оруулж дэмжье гэсэн гишүүд гараа өргөнө үү. 12-оос 10. 

Нэгдсэн  хуралдаан дээр Байнгын хорооны дүгнэлтийг Эрдэнэ гишүүн өөрөө танилцуулна.

Дараагийн асуудалдаа оръё. Нийгмийн даатгалын тухай хуулийг хэрэглэх журмын тухай хуульд нэмэлт, өөрчлөлт оруулах тухай хуулийн төсөл, хэлэлцэх эсэх. Төсөл санаачлагчийн илтгэлийг УИХ-ын гишүүн Оюунхорол танилцуулна.

Д.Оюунхорол:-УИХ-аас Нийгмийн даатгалын багц хуулиудыг хэлэлцэх, 1994 онд баталсан одоогийн хуультай холбоотойгоор 1995 оноос өмнө өндөр насны тэтгэвэр тогтоолгосон иргэдийн тоо 87.1 мянга, тахир дутуугийн тэтгэвэр авагч 5.6 мянга, тэжээгчээ алдсаны тэтгэвэр авагч 3.1 мянга, нийтдээ 95.8 мянган хүн байна. Нийгмийн даатгалын сангаас олгох бүрэн тэтгэврийн доод хэмжээ 105.3 мянган төгрөг, хувь тэнцүүлсэн тэтгэврийн доод хэмжээ 70.2 мянган төгрөг, улсын дундаж тэтгэвэр 125.6 мянган төгрөг байна. Нийт тэтгэвэр авагчдын 60 гаруй хувь нь тэтгэврийн доод хэмжээгээр тэтгэвэр авч байна.

Иргэд, ахмадуудаас 1995 оноос өмнөх ба хойшхи тэтгэврийн зөрүүний шалтгаан, тэтгэврийн шинэчлэлт гарсан процедурын шинжтэй алдаанаас болж ажилласан хугацаа, эрхэлж байсан ажил, албан тушаал адилхан боловч ахмадууд,  иргэд тэтгэврийн хэмжээг эргэн харж зөрүүг багасгах, тэр үед ажил хийж улс эх орондоо хүч хөдөлмөрөө зориулсан, хөдөлмөрлөсөн  хойноо бага тэтгэвэр авч тэтгэврийг ялгавартай тогтоосон төр засагтаа насан эцэслэх хүртлээ гомдоллох бодит байдал байгаа талаар санал хүсэлтээ бидэнд удаа дараа ирүүлсээр байгаа юм.

Цалин хөлсийг өсгөх итгэлцүүрийг 1997 оноос нийтдээ 5 удаа шинэчлэн тогтоосон, тэтгэврийн зөрүүг ойртуулах, арилгахын тулд Нийгмийн даатгалын сангаас олгох тэтгэвэр бодох итгэлцүүрийг шинэчлэн тогтоох явдал шаардлагатай байна гэж үзэж байна. Иймд Засгийн газрын 2007 оны 109-р тогтоолын шинэчлэх зайлшгүй шаардлагатай байна. 1995 оноос өмнөх үеийн  хөдөлмөрийн хөлс үүнтэй адилтгах орлогоос бодож тэтгэвэр тогтоолгосон иргэдийн тэтгэврийг 1994 онд баталж, 1995 оноос эхлэн мөрдөж, нийгмийн даатгалын сангаас олгох тэтгэвэр тэтгэмжийн тухай хуулиар бодож шинэчлэн тогтоосон нь 1995 оноос хойшхи үеийн хөдөлмөрийн  хөлс, түүнтэй адилтгах орлогоос бодож тэтгэврээ тогтоолгосон иргэдийн тэтгэврийн хэмжээнээс доогуур байгаа нь тэр үед ажиллаж, амьдарч байсан олон ахмадуудын эрх ашгийг ч хөндсөөр байна.

Монгол Улсын Засгийн газраас 1997-2007 онд тэтгэвэр бодох хөдөлмөрийн хөлс, түүнтэй адилтгах орлогын итгэлцүүрийг  хэд хэдэн удаа шинэчлэн тогтоож, иргэдийн 1995 оноос өмнө тогтоолгосон тэтгэврийг нэмэгдүүлэх арга хэмжээнүүдийг авсны үндсэн дээр тэтгэврийн зөрүү үндсэндээ арилсан гэж мэдээлдэг боловч энэ нь тэтгэврийн хэмжээнд нөлөөлдөг гол хүчин зүйлүүдийн нэг болох цалин хөлсний түвшинд 1990 оноос хойш гарсан өөрчлөлтүүдтэй холбоотойгоор тэтгэвэр ялгавартай хэвээр байна. 4 хүүхэд төрүүлсэн залуу ээжүүд зах зээлийн харилцаа үүсэхээс өмнөх тогтолцоонд ажиллаж, амьдарч байсан ба тухайн ажил мэргэжлээсээ гадуур давхар ажил, хувийн бизнес, аж ахуй эрхлэх боломжгүй, хуримтлуулсан  хөрөнгө, мөнгөгүйгээр тэтгэврээ тогтоолгосон иргэдийн тэтгэвэр зөрүү өндөртэй байна. Эдгээр эхчүүд 1995 оноос өмнө ажилласан хугацаагаараа тэтгэвэр тогтоолгосон байдаг. Ахмадын тэтгэвэр өргөн хэрэглээний барааны үнийн өсөлттэй энэ цаг үед амьдралд нь хүрэлцэхгүй байгаа бодит шалтгаанууд байна.

Монгол Улсад 1990 онд зах зээлийн харилцаа үүсч бий болсноос хойш 1995 оноос хойш тэтгэвэр тогтоолгосон иргэд хэд хэдэн газар давхар ажиллах, эсвэл өөр ажил давхар гүйцэтгэж, орлогоо нэмэгдүүлэх боломж нээлттэй болсноор эдгээр иргэдийн тэтгэвэр өндөр тогтоогдож, мөн түүнчлэн хувийн бизнес, үл хөдлөх хөрөнгө, мөнгө хуримтлуулж чадаж байгаа юм. Тэтгэврийн зөрүүг арилгах, тэнцвэржүүлэлтийн үндсэн зарчим нь шинэчлэгдэн тогтсон цалин хөлсний хэмжээг өмнөх онуудын цалинтай харьцуулан индексжүүлэх замаар өсөлтийн хувийг гаргаж, тэр хувь хэмжээгээрээ өмнөх онуудын цалингийн хэмжээг нэмэгдүүлж, тэтгэвэр бодох цалин хөлсийг нэг түвшинд хүргэх шаардлагатай байна гэж үзэж УИХ-ын нэр бүхий гишүүд хуулийн төслийг санаачлан өргөн барьсан юм.

Тэгэхдээ бидний бодож байгаагаар сая Эрдэнэ гишүүний өргөн барьсан хууль дэмжигдэж байгаа учраас энэ хоёр хуулийг хамтруулж хэлэлцүүлээд, ер нь суурь тэтгэврийн тухай хуулийг Монгол Улсын Засгийн газраас өргөн барьчихсан байгаа учраас энэ хуультайгаа хамтатгаад нэг ийм тодорхой түвшний концесст хүрээд хэлэлцүүлгээ явуулчихвал зүгээр байхаа гэсэн саналтай байна. Суурь тэтгэврийнхнээ хуультай. Тэгэх юм бол тэтгэврийн зөрүүг арилгах асуудал нэлээн ойртох ийм боломжтой байхаа гэсэн саналтай байна.

Д.Очирбат:-Хууль санаачлагчаас асуух асуулттай гишүүд байна уу? Энэнтэй холбогдуулаад Ганди сайд.

Т.Ганди:-Эрдэнэ гишүүн, Оюунхорол гишүүн, олон гишүүдийн санаачилсан хуулийн төсөл нь өнөөдрийн цаг үед үүсээд байгаа нөхцөл байдлыг үнэлж харсан ийм хуулийн төслийн өөрчлөлт. Энийг Засгийн газрын түвшинд харьцангуйгаар шийдвэрлэх ёстой гэж үзэж байгаа. Гэхдээ ямар арга замаар шийдэх вэ гэдэг зүйлийг ажлын хэсэг дээр Засгийн газраас өргөн барьсан суурь тэтгэврийн хуулийг хэлэлцүүлэх үеэр энэ хууль санаачлагч түвшингүүдийн хүрээнд нэгдсэн ажлын хэсэг гаргаж, консенсуст хүргэх асуудлыг хийх хэрэгтэй болов уу гэж бодож байна. Яагаад гэхээр ганцхан тооцоо хэлэхэд тэтгэврийн зөрүүгээр тодорхой хэмжээгээр 29 мянган төгрөг зөрүү арилна. Суурь тэтгэврийн хуулийг оруулснаар 60 мянган төгрөгний нэмэлт, өөрчлөлт орно. Тийм учраас 29 мянган төгрөг нь илүү юу, 60 мянган төгрөгний нэмэгдэл илүү юу гэдэг энэ ойлголтын бас зөрүү байгаа юм. 

Ийм учраас энэ дээр 3 ажлын хэсгийг нэгтгээд Байнгын хорооны даргаа, нэг ажлын хэсэг байвал Засгийн газраас өгсөн саналын дагуу ойлголтын нэгдмэл байдалд хүрч зөрүүгээ арилгах, тэтгэмжийн хэмжээг нь нэмэх ийм байдлаар  шийдвэрлэвэл ямар вэ гэсэн ийм Засгийн газрын саналыг хэлж байна.

Д.Очирбат:-Дондог гишүүн
Д.Дондог:-Саяны Ганди гишүүний хэлсэн саналтай ойролцоо санал хэлэх гэж байна. Хоёр хэсгээр тэтгэврийн зөрүүг арилгах хуулийг өргөн барьсан байгаа юм, гишүүд. Урд нь суурь тэтгэврийн хуулийг бид нар хэлэлцэх эсэхийг нь шийдчихсэн. Ингээд манай бүлэг дээр ч ярьсан. Гурвуулангий нь нэгтгээд явахад тэтгэврийн зөрүү нь суурь тэтгэврийнхээ хуулиар бас нэлээн багасч ирэх, ойртож ирэх нөхцөлтэй байгаа учраас энийг давхар авч явах нь эдийн засгийн талаасаа, дараа нь сөрөг үр дагавар талаасаа, боломж нь бас арай хөнгөн болох юм болов уу гэдэг байр суурины үүднээс ижил төстэй, нэг асуудал дээр орж ирж байгаа хуулиудыг нэгтгээд хэлэлцээд явах нь цаашдаа зөв байхаа гэсэн саналтай байна. Тэгээд энэ орж ирж байгаа хуулийн төслүүдийг хэлэлцэх эсэхийг дэмжиж байна.

Д.Очирбат:-Арвин гишүүн
Д.Арвин:-Суурь тэтгэврийн хууль бол төсвийн хуультай зэрэг орж ирсэн шүү дээ. Төсөв батлахын өмнө суурь тэтгэврээ батлах ёстой гэж анх орж ирснийг би санаж байна. Тэгээд манай Байнгын хороо бол төсвөөсөө илүү суурь тэтгэврээ ярьсан. Гэсэн атал яг төсөв хэлэлцэж байх үеэр Сангийн сайд нэг ойлгомжгүй юм ярьчихсан шүү дээ. Ерөөсөө энэ суурь тэтгэвэр, ер нь бараг татна гэв үү, ер нь Төсвийн байнгын хороон дээр асуухад ер нь л азнуулах, царцаах юм яриад эхэлсэн байсан. Энэ нь яг Засгийн газар, Сангийн яам өөрөө суурь тэтгэврийн  хуулиа цаашаа явуулах ийм бодолтой байгаа юмуу? Ямархуу байгаа юм бэ?

Д.Очирбат:-Ганди сайд хариулъя.

Т.Ганди:-Баярцогт гишүүний хувь гишүүний санал байх. Хуулийн дагуу хууль татаж авч байгаа асуудал процедураараа Засгийн газар хуралдаад ямар учир шалтгаанаас татаж авах болсон бэ гэдгийг яриад албан тоотоор Их Хуралд хүргүүлээд энийг хэн нэгэн Засгийн газрын гишүүн илэрхийлээд татдаг. Тэгэхээр энэ процедураар бол хууль татах асуудал Засгийн газар дээр шийд нэгд гараагүй.

Хоёрдугаарт, Төсвийн хууль болон дагалдах хуулиудыг батлахад дагаж гарах Их Хурлын тогтоолын төсөлд хоёр өгүүлбэр орсон байгаа. Энэ дээр нэгд, суурь тэтгэврийн хуулийг хэлэлцэн батлах, дагалдаж гарах хуулиудын түвшинд тодорхой нэмэлт орох хуулиудыг санаачлан оруулж ирэхийг Засгийн газарт үүрэг болгосугай. Хоёрдугаарт, ирээдүйн тэтгэврийн хуримтлалын сан бий болох эх үүсвэрийг Засгийн газар судлан оруулж ирсүгэй гэсэн ийм хоёр зүйлтэй Их Хурлын тогтоолын төсөл гарсан. Тийм  учраас энэ хууль үргэлжлэн хэлэлцэгдэж байгаа гэж ойлгож болно.

Д.Очирбат:-Хуультай холбогдуулаад өөр асуух асуулттай гишүүд байна уу? Эрдэнэ гишүүн
С.Эрдэнэ:-Суурь тэтгэврийн хуулийг Ганди сайд яриад байгаа юм. Би бол зарчмын хувьд энэ дээр өөр байр суурьтай байгаад байгаа юм. Суурь тэтгэвэр маань өөрөө өнөөдөр Нийгмийн даатгалын сангаас олгох тэтгэвэр, тэтгэмжийн тухай хууль энэ үндсэн зарчимтайгаа зөрчилдөөд байгаа юм. Шимтгэл төлөхгүйгээр  тэтгэвэр тогтоолгоно гэдэг бол байж болохгүй шүү дээ. Энэ чинь өөрөө тэтгэвэр биш тэтгэмж болж хувирчихаад байгаа байхгүй юу. Нөгөө халамжийн бас нэг хэлбэр болж хувирчихаад байгаа юм. Тэгээд өнөөдөр сайн дурын даатгал үндсэндээ энэ байдлаас чинь болж алга болно. Шимтгэл төлөх сонирхолтой иргэдийн тоо эрс цөөрнө. Ингээд сөрөг үр дагаварууд олон байгаа байхгүй юу. Тийм учраас яг нөгөө олон давхаргатай тэтгэврийн тогтолцоог бий болгох биш, харин эргээд энэ тэтгэврийнхээ тогтолцоо, одоо байгаа тэтгэврийн хуулийн үндсэн зарчим үзэл баримтлалтайгаа энэ хууль зөрчилдөөд байгаа юм. Тийм учраас би суурь тэтгэврийн Засгийн газраас оруулж ирж байгаа хувилбарыг би дэмжихгүй байгаа юм. Энэ бол нэг үгээр хэлбэл нийгмийн даатгалын шимтгэл төлөхгүйгээр тэтгэвэр тогтоолгосон тийм зарчим хаана ч байхгүй шүү дээ. Тэгэхээр төсвөөс олгож байгаа суурь тэтгэвэр гэдэг маань тэтгэвэр биш, энэ бол тэтгэмж хэлбэр лүү шилжээд, зүгээр л хавтгайрсан халамжийн нэг хэлбэр, нэр зүсээ өөрчлөөд орж ирж байгаа нэг хэлбэр гэж би харж байгаа.

Тийм учраас энэ хуулийг санаачилж өргөн барьсан. 1995 оноос өмнө тэтгэвэрт гарсан иргэдийн тэтгэврийг төр хариуцах хуультай, Нийгмийн даатгалын тухай хууль нь баталчихсан байгаа. 1995 оноос өмнө гарсан тэтгэвэр авагчдын тэтгэврийг төр хариуцна гээд хуульчилчихсан байгаа. Нэг үгээр хэлбэл, 1995 оноос өмнө тэтгэвэрт гарсан иргэдийн тэтгэврийг тэтгэвэртэй холбоотой аливаа асуудлыг төр буюу төсвөөс хариуцна гэсэн ийм хуулийн заалттай учраас энэ бол одоо байгаа энэ 1995 оноос өмнө тэтгэвэрт гарсан иргэдийн тэтгэврийн зөрүүг арилгах хуулийн төсөл бол ямар нэгэн төсөв, сантай холбоотой, энэнтэй холбоотойгоор тэтгэврийн даатгалын сан дээр ямар нэг хүндрэл үүсэхгүй. Энэ ачааг төсөв үүрэх учраас энэ бол Нийгмийн  даатгалын санд тодорхой эрсдэл үүсэхгүй гэж харж байгаа юм.

Д.Очирбат:-Ганди сайд

Т.Ганди:-Эрдэнэ гишүүн ээ, ийм юман дээр ажлын хэсэг ойлголцох байхаа. Ерөнхийдөө манай Засгийн газрын өргөн барьсан хуулиар дор хаяж 10 жил ажилласан, шимтгэл төлсөн иргэд, суурь тэтгэврийн тодорхой дэмжлэгтэйгээр бүрэн тэтгэврийн доод хэмжээ рүү шилжиж орох ийм нөхцөлтэй оруулж ирсэн байгаа.

Д.Очирбат:-За ойлгомжтой. Суурь тэтгэврийн асуудал өөр асуудал. Яг өнөөдрийнхөө хэлэлцэж байгаа асуудалтай холбогдуулаад.

Т.Ганди:-Яг энэнтэй холбоотой. Тэгэхээр тэтгэврийн зөрүүний асуудал бол нэг  хуулийн өөрчлөлтөөр алга болохгүй. 10, 10 жилийн этаптай байнга гарах болно. 

Хоёрдугаарт, суурь тэтгэврийн энэ хэмжээний цогц хуулийн үзэл баримтлалын хүрээнд тодорхой түрүүний ярьсан 4 хүүхэдтэй, олон хүүхдээрээ тэтгэвэрт гарсан, эсвэл саяхан Нарантуул захын ажиллаж байгаа 1000-аад ажилтан нийгмийн даатгалын санд хандсан. Ажилласан жил нь хүрээгүй, шимтгэл нь хүрээгүй, олон мянган, 300-гаад мянган хүний нийгмийн асуудлыг шийднэ. Тийм учраас олон мянган хүний ирээдүйн баталгааг бий болгосон энэ зүйл. 

Даатгалын сан дээр ачаалал үүсэхгүй. Нэг удаа 130 тэрбум төгрөг хуримтлалын сан бий болгоно. Тийм учраас энэ асуудлыг цогцоор нь шийдье гэж байгаа юм.

Д.Очирбат:-Хууль санаачлагчаас өөр асуух асуулттай, саналтай гишүүд байна уу? Оюунхорол гишүүн
Д.Оюунхорол:-Суурь даатгалын тогтолцоотой хамтруулаад хэлэлцье гээд би сая санал хэлсэн.

С.Эрдэнэ:-Би Оюунхорол гишүүний өргөн барьсан  хуулийн төслийг миний хуулийн төсөлтэй нэгтгээд нэг ажлын хэсэг гаргаад явъя гэсэн саналтай байна. Суурь тэтгэврийн тогтолцоо бол тусдаа, иж бүрэн тусдаа асуудал. Энэнтэй хамтатгаад наадах чинь бантан болно. Хууль чинь явахгүй шүү. Нэг үгээр хэлбэл 1995 оноос өмнө тэтгэвэрт гарсан иргэдийн тэтгэврийг төр хариуцах  хуультай. 1995 оноос хойш 2015 он хүртэл тэтгэвэрт  гарч байгаа эмэгтэй, 2020 оноос тэтгэвэрт гарч байгаа эрэгтэй. Энэ тэтгэврийн хооронд гарч байгаа, одоо эв санааны нэгдлийн зарчмаар гээд яриад байгаа улсуудын тэтгэврийн эх үүсвэрийг хэн  хариуцах нь эрх зүйн зохицуулалтгүй явж байгаа, одоо болтол. Энэний эрх зүйн зохицуулалтыг одоо хийх ёстой, энэ төр. 2015 оноос нэрийн данснаас тэтгэвэр авч байгаа иргэд тэтгэвэрт  гараад эхлэхээр 2015 оноос өмнөх, 1995 оноос хойшхи иргэдийн тэтгэврийн зөрүүг хэн хариуцах вэ гэдэг асуудал гарна шүү дээ. Одоо бид нарын өргөн барьсан хууль бол 1995 оноос өмнө тэтгэвэрт гарсан,  хуулиараа төр хариуцах, хуульчлаад өгчихсөн байгаа шүү дээ. 1995 оноос өмнө тэтгэвэрт гарсан иргэдийн тэтгэврийг төр хариуцна гээд  хуульчилчихсан байгаа. Энэ хуулийнхаа хүрээнд энэ хуулиа л аваад явъя. Тэрнээс 1995 оноос хойшхи асуудлыг тусад нь авч үзэх ёстой шүү.

Д.Очирбат:-Хууль санаачлагчдаас асуулт асууж, саналаа хэлж дууслаа. Одоо хоёр хууль санаачлагч Эрдэнэ гишүүн, Ганхуяг, З.Энхболд, Гантөмөр нарын өргөн барьсан хуулийн төсөл, Оюунхорол гишүүн, Очирбат, Мөнх-Оргил, Сайхансамбуу нарын өргөн барьсан хуулийн үйлчлэх хүрээ, агуулга нь ижил төстэй учраас хамтарч дараагийн байнгын хорооны хурал дээр ажлын хэсгүүдээ хамтарч хуралдуулж,  хамтарч цаашаа хэлэлцэх нь зүйтэй юм байна гэж манай гишүүд ихэнх нь санал гаргаж байна. Энийг манай Байнгын хорооны гишүүд дэмжиж байна гэж ойлгож байна.

Одоо Оюунхорол гишүүний өргөн барьсан энэ хуулийг дэмжье гэсэн гишүүд гараа өргөнө үү. 12-оос 11.

Энэ хуулийг Их Хурал дээр Байнгын хорооны танилцуулгыг Тлейхан гишүүн. Түрүүний Эрдэнэ гишүүний өргөн барьсан хуулийн танилцуулгыг Батбаяр гишүүн хүргэе. Яагаад гэвэл хууль санаачлагч өөрөө Байнгын хорооны илтгэлийг тавьдаггүй журамтай юм байна.

Эрүүл мэндийн даатгалын ажлын хэсгийг гаргана. Энэ дээр та бүхний санал оруулсан, саяны хоёр Засгийн газраас өргөн мэдүүлсэн. Нэр бүхий гишүүдийн өргөн барьсан энэ хуулиудын ажлын хэсэг гаргана. Энэ ажлын хэсгийн тогтоолыг гаргана.

Хоёрт, түрүүний бас хэлэлцэх асуудлын хүрээндээ хоёр хуулиа нэгтгээд нэг ажлын хэсэг гаргана.

Гуравт, Багш нар гадаа нийгэмд бас нэлээн хүндрэлтэй багш нар нийгмийн асуудлуудаа шийдүүлэх, ажил хаяхтай холбогдуулаад өнөөдөр нэлээн үймээн самуунтай байгаа. Энэнтэй холбогдуулаад өнөөдөр сонингийн мэдээллээр 87 сургууль, 78 цэцэрлэг ажил хаясан. Сургууль, цэцэрлэгүүд бас хүүхдээ хүлээж авахгүй, бас энэ хүндрэлтэй асуудлуудтай холбогдуулаад Байнгын хороо энэнтэй холбогдолтой танилцах ажлын хэсгийг бас байгуулъя.

Ажлын хэсгийн бүрэлдэхүүнд Оюунхорол, Эрдэнэ, Алтангэрэл, Д.Батбаяр, Одбаяр гишүүд. Өөр энэ ажлын хэсэгт өөрийн хүсэлтээр орох гишүүн байна уу? Арвин гишүүн. Ийм гишүүдийн бүрэлдэхүүнтэйгээр ажлын хэсгийг Байнгын хорооноос томилж, ажлын хэсгийнхэн энэ ажилдаа оръё.

Ингээд Байнгын хорооны хуралдаан дууслаа. Та бүхэнд баярлалаа.

Соронзон хальснаас буулгасан:

ХУРАЛДААНЫ ТЭМДЭГЛЭЛ

ХӨТЛӨГЧ







Ц.НАРАНТУЯА

10

